
Янус Паннониус (Janus Pannonius) (1434-

1472) 

 

 

ПАННОНИЕЗ ДАНЪЯН
*
   

  

Та вакытозь кылдытъязы книга Италилэн 

 музъем вылаз гинэ, 

Но чебересь кырӟан-веранъёссэ Паннония но 

 кылдытъя туннэ. 

Вылӥ дунъет сёто ни соослы, мед шаере но  

   данъяськоз монэн, 

Угось туннэ тодмо со луэмын, мынам лул  

   шöдонэ кужмоямен! 

 

Берыктӥз Иосиф Иванов 

  

                                                 
*
 венгер поэт  – Янус Паннониус – латин кылын го-

жъяз али. 

Паннония (лат. Pannonia) шор Европаысь вашкала 

шаер. Паннония пушкы туала Венгрилэн музъемъё-

сыз но пыризы. 

https://ru.wikipedia.org/wiki/%D0%9B%D0%B0%D1%82%D0%B8%D0%BD%D1%81%D0%BA%D0%B8%D0%B9_%D1%8F%D0%B7%D1%8B%D0%BA

Балинт Балашши (Balassi Bálint) (1554-1594) 

 

 

СЁТ УК ШЫПЫТЛЫК…    

 

Сёт мыным шыпытлык, лулылы буйгатскон, 

инбамысь Кузё, 

Уть йырсазьме, сюлэмме, кудзэ кайгуос 

поръяса кадь возё. 

 

Кемалась ни лулы утиськон вуэмез чидатэк 

весь вите, 

Утьыса возь, эн сайкаты, эн узаты тон 

леклыктэ. 

 

Öжыт шат: Пидэ кулонлы сётыса, утид тон 

монэ, 

Со понна али тон быдэсты мынэстым куронме. 

 

Мынам сьöлыко луэме öвöл, тынад сюлэмо 

луэмед вылынгес, 

Тынад сюлэмо луэмед дурыстэм, нош мынам 

сьöлыке вае кулонэз. 

 

Тынад сюлэмыд бен шöдэ-а воштӥськонъёсты, 

синэмзэ байлыклэсь? 

Кудъёсыз монэ, тынэсьтыд ляльчидэ, сайкатозы 

вазьгес мукетъёслэсь? 

 

Уг яра мыным оскытэк улыны. Ӟечезлы 

оскисько тон верамъя! 

Шырыт тон сётод сое, мар лякытэн сӥзиськод, 

мынам оскемея. 

Киосыд, сьöлыктэм ӟыгыртэмед ӟеч ваись 

тунгонзэс мед усьтозы, 

Мынам улонэлэн, шудтэм йырылэн чигем ке но 

бурдъёсыз мед кылдозы. 

 

Лобаса, мед вералом ӟеч кылъёс, мед быгатом 

тыныд йыбырттыны, 

Тон понна ужаса, буйгатскем мылкыдын, секыт 

куректонтэк кулыны. 

 

Берыктӥз Иосиф Иванов 

Михай Чоконаи-Витэз (Csokonai Vitéz Mi-

hály) (1773-1805) 

 

 

ОСКОНЛЫ 

 

Ми доры вуиськод 

Кытысь ке палэнысь, 

Мае ке сӥзиськод – 

Синпӧет со ваньмыз. 

Нош мискинь адями  

Ас ужзэ вунэтэ, 

Инмарлы кадь тыныд 

Музъемозь йыбырттэ. 

Адскисьтэм ымдурын тон 

Монэ серекъяд, 

Ӟечезлы оскытӥд но – 

Бератаз пӧяд. 

Мон тыныд оскылӥ, 

Тон ӧтид азьлане, 

Нош куке мон жади – 

Сэрпалтӥд палэнэ. 

 

Бакчаме сяськаен 

Шулдыртӥд тон котыр, 

Секталляд дун вуэн 

Емышо садъёсты. 

Инбамысь шундыен  

Шунтыса сюлэмме, 

Зарниям шобырен 

Шобыртӥд бусыме. 

Малпанъёс, муш палэп кадь, 

Шулдыр гужлазы, 

 



 
 

11 

 

Гыль вылэ пуксизы но 

Мӧлез бичазы. 

Тынэсьтыд гажамдэ, 

Лила, мон тэльмыри – 

Инкуазе сюлэмдэ  

Мон пала берыктӥз. 

 

Шуязы сяськаос, 

Вож садэ но тӧлӟиз, 

Юзматӥсь ошмесэ 

Уг ни кырӟа, куасьмиз. 

Сюлмысьтым тулысме 

Пужмертӥз кезьыт тол, 

Но бездэ нуналмысь 

Лул пушкысь яратон, 

Лилаез коть берен вай на! 

Со ке луысал –  

Сюлмысьтым мӧзмон гур но 

Ӝогак чалмысал. 

Мон солэсь ымнырзэ 

Чупаса льӧльырто, 

Со вӧзын мон, зэмзэ, 

Эксэй кадь ик сыло. 

 

Пӧечи осконлык, 

Тон эн иса монэ! 

Дуннеысь кезьытлык 

Погыртоз кулонэ. 

Мугоры музъеме  

Куриське кемалась, 

Нош лулме инбаме 

Вань кин ке но ӧтчась. 

Гыль садме чик ӧз жаля, 

Шобыртӥз лымы, 

Шундые уг ни пала, 

Со но ватскемын. 

Мар дунне вылын вань – 

Мышкинскиз ни, иське. 

Лила, шуд но оскон – 

Кыӵе ӟеч! Кошкисько! 

 

Берыктӥз Владимир Михайлов 

Даниэль Бержени (Berzsenyi Dániel) (1776-

1836) 

 

 

МАТЭКТӤСЬ ТОЛ 

 

Чебер дӥсьсэ куштэ, шуя ни арама, 

Мӧзмыт куакъёс пӧлын ӵаштыр вазе ӵуж куар. 

Ӧвӧл ни розаос, ческыт зынъёс пӧлтӥ 

Уг лопыръя егит Зефир. 

 

Чалмизы концертъёс, беседка котырын 

Уг чирды ни дыдык, бадьпуо шур дурысь 

Нёжал вылын уг лӧсъяськы гербер сяська, 

Жуг-жаг турын ву вылъёсын. 

 

Ӝомал кунэрскыса сылэ гурезь вылын, 

Виноград ӟускиос уг мыняло ни чик, 

Шулдыресь кырӟанъёс вӧлскылӥзы татын, 

Нош али ваньмыз кулэмын. 

 

Ох, та бурдо дырмы лобӟе, ыше туж ӝог,  

Ма борды йӧтӥське, нуэ со ас сьӧраз! 

Ваньмыз та дуннеын тунаськон-пӧртмаськон, 

Со лыз сяська сямен шуна. 

 

Тугоколэн бычыосыз ни шуяло, 

Тулыс вакыт кошке мон дорысьтым, нош мон 

Ай мӧльёссэ ӧжыт гинэ вуттӥ веръян 

Одӥг я кык сяськаезлэсь.  

Кошке, выльысь берытскытэк егит дыры, 

Выль тулысъёс уз вай ни табере ноку! 

Синъёсме тунаса уз усьтэ ни ноку 

Лоллилэн сьӧд синкаӵъёсыз.  

 

Берыктӥз Елена Родионова  

Даниэль Бержени (Berzsenyi Dániel) (1776-

1836) 
 

 

НЫЛАШЕЛЫ ГОЖТЭТЫСЬ ОГЛЮКЕТЭЗ

  

Эн юа, мынам нылаше! кызьы ортчытско мон 

дырме, 

Öвöл дыръя тон, маин буйгатско сюлэмме! 

Тодскод-а, ышиз мон понна мусо яратон, 

Тодскод-а, огнам мон чылкак, öвöл монэн 

тон. 

 

Ӝытъёсы суред пыр возьматско виноград 

бичанлэсь вакытсэ, 

Куке ляльчиме лэзисько ни шутэтскыны 

ӝытсэ, 

Шулдыръяськем куараос пель сьöрам мырдэм 

кылӥсько, 

Пересь пашпулэн саюлаз тылскем 

кенжытӥсько. 

 

Шобретэн бинялскыса, пыкиськисько 

гырпумъёсы вылэ, 

Учкисько лопыръяса-дырекъяса ӝуамез 

шоры тыллэн, 

Выйытско инметӥ лобась малпан-мылкыдылэн 

дуннеяз 

Но уло лул дуннелэн чебергес но сьöлыктэм 

вакытъёсаз. 

 

Сизьыл бöчылэн мöзмылэс бызгетӥсь куараез 

Улӟытоз лул пушкам ваньзэ ик шöдонлыкез, 

Тодэ ваёнлэн лопыръясь-лопыръясь бурдъёсыз 

Берыктозы улонам азьвыл ышем 

шумпотонъёсыз. 

 

Мынам улонэлэн суредэз со. – Луи ини мон 

мыр-мыргес, 

Бездӥз-пожаськиз улонлэн шулдыр тусбуё 

маскаез! 

Монэн артэ кылизы на эшъёсы чылкак кыкез: 

Ненег яратонлэн кысыны дасяськем 

тылгизьыез 

Но зӥбиськем мылкыдлэн ӝожалэс-

мöзмылэс кырӟанэз. 

 

Берыктӥз Иосиф Иванов 

Ференц Кёлчеи (Kölcsey Ferenc) (1790-1838) 

 

 

ГИМН 

(мадьяр калыклэн бугырес дауръёсысьтыз) 

 

Ӟеч кар, Инмар, мадьярлы,  

Шуд сёт улоназ тон.  

Уть но юртты весь солы 

Ож вуон дыръяз но. 

Лек адӟон усиз солы, 

Кабылэз ӧй вал чик – 

Погыльтӥз шугез калык 

Ас вылтӥз ваньзэ ик. 

 

Вашкала батыръёсмес 

Карпатэ вуттӥд но 

Тон пыр шедьтӥз доръёсмес 

Бендэгуз выжы
*
 но. 

Тиса, Дунай тулкымъёс  

Кытын куашетӥзы – 

Батыр Арпад выжыос
**

 

Отын пушйиськизы. 

 

Мон понна Куншаг
***

 палэз 

Ю-нянё карид но 

                                                 
*
Мадьяр мадёсъёслы осконо ке, Бендэгуз гуннъёс-

лэн вождьзылэн – Аттӥллалэн – атаез луэ. 
** Арпад (845-907 аръёс котырын) – Карпат музъемъёсы вуэм мадьяръёслэн 

валтӥсьсы. Арпад выжыос ог 400 ар пала кивалтӥзы Венгриен. 
***

Венгрилэн одӥгез исторической ёросэз, кудаз XIII 

даурлэн кутсконаз половец (куман, кыпчак) калык 

улыны лыктэмын вал, соослэн нимынызы ик гер-

ӟаськемын та музъемъёслэн нимзы. 

Токайысь виноградэз  

Чечыё карид тон. 

Кунпусмы турк выръёсын  

Ӵемысь юнматъяськиз, 

Вена ожкар пушъёсыз 

Матьяш
****

 дырекъятӥз. 

 

Нош сьӧлыкмы вань дыръя 

Лекед вал гадед тыр – 

Чилекъяд но гудыръяд, 

Ӵашйылӥд пилем пыр. 

Йыр быдтӥсь монгол ньӧлэз 

Ӧд-а вай выламы, 

Бӧрысь турок зӥбетэз 

Куштӥд йыр йыламы. 

 

Кӧня пол шаер бӧрдӥз 

Сьӧсь осман вормемлэсь, 

Лы гурезь но кылдылӥз 

Ожгарчиосмылэсь. 

Куд ляб выжыед кизэ 

Шорад ӝутон дыре – 

Шай корос вал тон зэмзэ 

Соослы, шаере! 

 

Кин пегаз, сое палаш 

Шедьтылӥз гуаз но... 

                                                 
****

Матьяш Корвин яке Матьяш Хуньядӥ (1443-

1490) – венгер эксэй, кудӥз пӧртэм реформаос отчы-

тыса венгер государственностез йыг-йыг пыд йылаз 

пуктӥз. Матьяш трос саклык висъяз чеберлыкез 

азинтонлы, со кивалтон улсын Венгриын сяськаясь-

киз ренессанс.    

Туж ке но дорзэ утчаз – 

Дор сое муртаз ни. 

Гурезьын но нёжалын 

Со ветлӥз кайгу пыр 

Вирӟылэм пыдтышъёсын 

Мыш сьӧраз – гомаз тыл. 

 

Вал ожгар... Бӧрысь изъёс... 

Шумпотон тӧлӟем ни. 

Лулсётон, бӧрдон нёжъёс 

Татын курисько ни. 

Шат эрик сяська будоз 

Бырем мурт вирысь, бен? 

Лек зӥбет синву тудӟоз  

Тыладӟись синмысь, зэм. 

 

Жаля, Инмар, мадьярдэ, 

Со шуге вые ни, 

Сёт солы юрттӥсь кидэ, 

Со туж курадӟе ни. 

Лек адӟон сое пуриз – 

Ӟеч вапум сёт азяз: 

Погыльтӥз ни со вылтӥз 

Шугез вань ултозяз. 

 

Берыктӥз Анатолий Уваров 

Михай Вёрёшмартӥ (Vörösmarty Mihály) 

(1800-1855) 

 

 

АЗЬКЫЛ    

 

Мон тае гожтыку, ай инбам вал чылкыт. 

Пурӟыло вал ненег вайёсын сяськаос. 

Адями, кузьыли кадь, весь улӥз ужаса: 

Нюръясько киосыз, йырсазьыз но сайкыт,  

Сюлэмыз но ялан оскылӥз ӟечезлы,  

Дунневыл но, нюлам кымессэ ӵушыса, 

Дасяз калыклы сётыны таукарон, 

Лулызлы-сюлмызлы ӟеч мылкыд, шумпотон. 

Праздниклы бен инкуазь но сюлмысь 

дасяськиз, 

Вань котыр улосэз туж чебер карыса. 

 

 Пачыла вал омыр оскиськон мылкыдын, 

Малпаса-дасяса ваньмызлы вераны  

Жингырес, улӟытӥсь но ӵыж выль куараен  

Сьöлыктэм öтёнзэ, ӟечкылан кылъёссэ. 

 Асьмеос кылӥмы со чебер кылъёсты. 

Ӝужытлык но мурлык сое нош веразы. 

Индунне огдырлы бергамысь ик дугдӥз. 

Котырак луиз чус, лек сильтöл азьын кадь. 

Ӝутӥськиз со сильтöл. Вирӟектэм киыныз 

Со куяз адями йыръёсты сьöд инэ, 

Пыдъёссэ лэзьяса адями сюлэме. 

Со шимес шокамлэсь шымырскиз вань улон, 

Йырсазьлэн дуннеез но бездӥз но кысӥз. 

Нош инлэн син куспын сьöдэктэм бам вылаз 

Чилектэм тылбоды жалятэк пуктылӥз 

Ожлыко инмарлэн сямызлэсь леклыксэ. 

Нош сильтöл кесяськиз дугдыны валатэк,  

Туж кышкыт-кӧшкемыт убирлы укшаса. 

Со ортчем бервылын таркаллям калыкъёс, 

Синазькыль но карган кылъёссэс вераса,  

Öтьыло вал ваньзэ лыослэсь гурезе; 

Куанермон но ӟудон пень луэм кар вылэ 

Лэзьязы уллане катьтэммем йыръёссэс. 

Табере тани тол, шыпытлык но кулон. 

Музъемлэн син шорын пурысьтаз йырсиез, 

Нимазак нюжаен-нюжаен гинэ öз –  

Пурысьтаз быдэсак, кызьы вал инмарлэн, 

Кудӥз ке кылдытӥз адями шуонэз, 

Ӝыныё инмарез, ӝыныё пудоез, 

Но ачиз кöшкемаз ас лэсьтэм ужезлэсь, 

Кайгуэ выйыса, пурысьтаз-пересьмиз. 

 

 Бöрысьгес нош лыктоз йырӵышкись, 

тулыс куазь, 

Дӥсялоз, дыр, музъем ас йыраз выль парик, 

Шобырскоз быдэсак сяськаё пильысэн. 

Пияла синмысьтыз кезьытлык но кошкоз, 

Ческытэсь зынъёсын шумпоттӥсь бам вылаз 

Кылдытоз шулдыресь-егитэсь мылкыдъёс: 

Соку юалэ тӥ со пересь кильтролэсь, 

Кытын-о солэн шудтэм пиез? 

 

Берыктӥз Иосиф Иванов 

Михай Вёрёшмартӥ (Vörösmarty Mihály) 

(1800-1855) 
 

 

ПЕРЕСЬ ЧИГАН 

 

Я, шуд чиган! Тани тыныд вина, 

Тон буйгаты но шулдырты гинэ. 

Куректонэз кезьыт вуэн уд кыс, 

Капчи луэ сюмык тыр удыку. 

Улон сыӵе ни кылдытэм вужкат: 

Нырысь кынтэ, нош собере ӵушка. 

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Мед дыректоз чылкытаса йырсазь, 

Шур кадь бызёз вирсэръёстӥд вирыд, 

Ин ворекъян синмад чилектыса, 

Тон бӧрды, скрипка, сиосыныд. 

Тон возьматы, кызьы сильтӧл ортчиз: 

Калык выжы – куро ӝыжы кылиз. 

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Йӧн сильтӧллэсь тон дыш крезьгураны: 

Задор кырӟан дыръяз со быгатэ 

Даур тэлез кыӵак погыртыны, 

Вань улэпсэ чыртыетӥз кутэ. 

Котькытын ож! Сильтӧл кырӟан дыръя 

Инмар атай корос но дырекъя.  

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Кин викышъя кырӟан пӧлад лушкем? 

Бӧрдэ но урмыса вузэ – со кин? 

Адысь вуко кадь гудыръя кышкыт, 

Кин инбаме дымбыр йыга уин? 

Кин со? Ляб лул? Яке нош ожгарчи? 

Шузи? Яке сюлэм висён-ляльчи? 

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Шудэм гуръёсысьтыд ни адӟиське: 

Кырал шорын кин ке но султӥське, 

Вын вылэ вын зырен ке урдӥське, 

Бӧрдо ӧлексыос, сиротаос. 

Из гурезе жильям Прометеез 

Курадӟыто шимес лек ӧрӟиос. 

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Синтэм инлул – милям музъем шармы – 

Берга инбаметӥ сурым пӧлын. 

Бадӟым тудву, тон лыкты дорамы 

Кырсьлэсь, куректонлэсь гылатыны. 

Нош Ной аслаз пыжаз выль улонэ 

Азьвыл сямен вуттоз сабыр гинэ. 

Я, шуд! Дунне вылын котьмалы пум вуоз, 

Смычка но тэк боды гинэ кылёз. 

Аракыен но крезьгурен шулдыртыса гинэ, 

Номыр сярысь эн сюлмаськы туннэ. 

 

Но дугды. Мед шутэтскозы сиос. 

Вуоз вормон. Ӝоген бен со уз лу. 

Зӥбет усёз – сильтӧл басылалоз, 

Кырсез сьӧраз нуоз виро тудву. 

Чиган! Сое тон дась лу кырӟаны, 

Мед кельшозы крезьгуръёсыд инмаръёслы. 

Сиос борды йӧтскид ке смычокен – 

Лек мылкыдъёс палэнскозы ӝоген. 

Я, шуд, аракыен шулдырскыса гинэ, 

Номыр сярысь эн сюлмаськы туннэ. 

 

(1854, пӧсьтолэзь-гудырикошкон [?]) 

Берыктӥз Владимир Михайлов 

Шандор Петӧфи (Petőfi Sándor) (1823–1849) 

 

 

XIX ДАУРЫСЬ КЫЛБУРЧИОС    

 

Шуак-дуак медам кутскы нокин  

Ез сиосын жингыртыны юнме! 

Бадӟым ужез мед со мытоз ни, кин 

Ас киосаз жингрес крезез кутэ. 

Кайгу-шумпотонэд сярысь сяна 

Мукет кырӟан уд тодӥськы ни ке: 

Кулэ öвöл тон чик дунне понна, 

Соин ик пон со сьöлыктэм крезьдэ. 

 

Ветлӥськомы пустынятӥ выльысь, 

Кызьы куке ветлӥз вал Моисей, 

Со калыксэ валтӥз утён вылысь 

Ялан юбо кадь тыл пиштон азе. 

Выль даурын сыӵе тыллэсь рользэ  

Инмар сётӥз ини поэтъёслы,  

Соос, пе, асьсэлэсь калыкъёссэс 

Зэмос Ханаанэ мед валтозы. 

 

Азьлань тӥ ваньды, кин луэ поэт, 

Лек тыл но ву пыртӥ калыкен ӵош! 

Кин киысьтыз флагез куштоз, со мед 

Карган улэ сюроз ни нош но нош, 

Карган солы, кин ас кышкаменыз  

Яке азьтэменыз бере кылёз, 

Калык нюръяськыку тушмонэныз, 

Кин салкымын шыпак гинэ кыллёз! 

Та дуннеын ай вань лжепророкъёс,  

Соос пöлысь котькин лек индылэ, 

Али, пе, дугдэммы но ни луоз, 

Вуим ни, пе, сӥзем музъем вылэ. 

Пöян со, пöясез нош  ̶  возьыттэм,  

Солы уз оскы ноку но калык, 

Кудӥз ӵушкась шунды улын, сютэм 

Выйытскемын лек курадӟон пöлы. 

 

Ваньмыз ик байлыклэн кудыысьтыз 

Огкадь быгатӥзы ке басьтыны, 

Котькинэ ик катлэн ӝöк вӧзысьтыз 

Котьма дыре луиз ке адӟыны, 

Яркыт-сайкыт тылыз йырвизьмылэн 

Вань укноысь пиштӥз ни ке ялан, 

Луоз ни дугдэммы но асьмелэн, 

Угось вуим, тани со  ̶  Ханаан. 

 

Нош мар солэсь азьло? Сюлэмамы 

Уз шедьы на инты буйгатсконлы,  

Солэсь азьло ялан нюръяськомы. 

Та улонэн асьме тыршеммылы  

Ӟеч дун ке но öз луы сётэмын, 

Кулон нош синъёсмес ворсаллялоз, 

Сяська пöлын, пильыс миндэр вылын 

Музъем пушкы пыдло-пыдло лэзёз. 

 

Берыктӥз Иосиф Иванов 

Шандор Петӧфи (Petőfi Sándor) (1823–1849) 

 

 

СЕНТЯБРЬ ПУМЫН 

 

Нёжал садъёсын сяськаос пезьдыло на, 

Тополь но вожмыт на укно уламы. 

Нош тӥни тол куазь матэктэ, адӟиськод-а? 

Гурезь йылъёстӥ шобыртэм гӧп – лымы. 

Егит сюлэмам но мынам пӧсь гужем на, 

Отын сяськая нясь шуныт тулыс куазь. 

Сьӧдмыт йырсиям нош сӥзьыл шокыштэм ни, 

Йырме тол пужмер азвесям укыр вазь. 

 

Шуясь сяськаос кадь кысэ улэп лул но… 

Дуно кузпалэ, я бен пуксьы алам! 

Туннэ тон йырдэ гадь вылам шунтӥськод на, 

Уд-а усь аскы бӧрдыса гроб вылам? 

Бен вера: вазьгес ке кулӥ, тупатод-а, 

Синву кисьтыса, мон вылысь шобырме? 

Я выль яратон вормемен уд-а вошты 

Монэн герӟаськем нимтулдэ мурт нимен? 

 

Дугдӥд ке куке сьӧд дэрем нуллэмысь нош, 

Флагез музэн ошы сое гу вылам. 

Берто уйшоре мон сопал дуннеысь но 

Басьто пал кышно чильтэрдэ ас сьӧрам. 

Монэ каньылэн вунэтӥд ке, соин мон 

Ӵушо тон сэрен пызьырась синвуме, 

Сюлэм яраме но соин биньыло на – 

Азьвыл но котьку яратӥз со тонэ! 

 

(1847, гудырикошкон) 

Берыктӥз Валентин Кельмаков 



 
 

28 

 

 

Янош Арань (Arany János) (1817–1882) 

 

 

СОНДӤЛЭН КЫК ПАЖЕЗ 

 

Пилем пушкы усем Дрегейлэн
*
 бервылыз, 

Шунды пиштэ шораз, лек ожмаськон нунал; 

Солэн вадьсаз чебер, пальышась гурезь йыл, 

Вылаз куншет, палаш чеберъясько вал. 

 

Кык егит пи отын, киязы лютняен, 

Палашлэн выжыяз распятие, оло, 

Улаз нош ӵаш поттэ туж бадӟым войскоен 

Али батыр – вормон понна соос сиё-юо.  

 

Малы уг лыкты Сондӥлэн кык кырӟасез? 

Бюл-бюл
**

 кыло розаослэн ин куакъёссы? 

Я мед сузьйысалзы чирдӥсь инӟы весез 

Нылъёслэн туж ненег, тӧдьы чыртыязы.  

 

Гурезьлэн вож йылыз адске, отын шайгу, 

Гяур пашалэн гу вылаз палаш, куншет,  

Пиос пыдес вылазы лютняен пуко, 

Сиосыныз шудо, бӧрдо ӵошен. 

 

Мартон поп но бускель гуртысь вуиз, 

Со Алилэсь вылтӥяськись кылзэ ваем: 

Тон, Сондӥ, сётскы ни вормисьёслы! 

Одӥг улэп но уз ни кыль татын ӝоген. 

 

 

                                                 
*
Дрегей – вашкала мадьяр изкар 

**
турек сямен «уӵы» 

Чебер егит пиос! Та буш, кыр интыын, 

Палашлэн выжыяз но тэк гинэ кырӟан, 

Я, ойдолэ монэн, юондыр
***

отын улын, 

Чечы шӧмо сьӧрбет
****

 мыном веръян. 

 

Вера солы, Мартон, мынэсьтым та кылме: 

Господинлэсь жалян кылзэ уг возьма мон, 

Иисус киын котькинлэн улонэз, 

Котькин но шонерак отчы мыноз. 

 

«Щербет но финик, пальма, лымшор емышъёс 

Мар вань султанлэн кунъёсаз – ваньмыз отын. 

Ческыт зыно турынъёс но дуно кремъёс… 

Алилэн вормонэзлы со сӥземын». 

 

Мед гуретоз пушка! Али озьы шуэ, 

Мед пуштылоз бомба, граната мед лобӟоз; 

Вань шайтан калыкез, борддорез пурӟытом. 

Зур! куашкало, усё дрегей изъёс.  

 

«Чебер егит пиос! Шунды но шутэтске, 

Пельпумъёссэ ӵыж-горд кафтан ни шобыртэм, 

Тэльын куаретӥз тӧл, толэзь лушкем учке: 

Кырын кезьыт уед шока ини каллен!» 

 

Карлэн нош базараз котыр зарни, азвесь, 

Мотор будэм ошокъёсты тылэ нуо; 

Ож пыр потэм валъёс гырдалляло  

Гадьысьтызы палаш пумъёс мычиськыло. 

 

 

 

                                                 
***

 праздник 
****

 юмал юон 

«Нош собере зэмзэ но со бырны шедиз! 

Куншето палашен кулӥз герой Али; 

Татын солэн гуэз – вакчи луиз мадёс – 

Али сярысь я маде-кырӟалэ али!» 

 

Кык кырӟасьсэ, кык сирота пизэ 

Со дӥсяны косӥз чебер, пильыс дэрем: 

Юрттӥсьёссэ ӧз кушты огназэс ноку – 

Алиен-а кулод пӧсьтэм, начар дӥсен! 

 

«Озьы келяз Али доры… Али узыр но ӟеч; 

Ныл кадь ымныръёстэс шунды уз пыж дораз; 

Кӧлоды шатёрын, утёз со тӧлъёслэсь: 

Тау карыны кулэ солы, егит пиос!» 

 

Кызьы со сюрсъёслы пумит мынӥз оже! 

Со бастион кадь вал куашкам изкар улын: 

Мечез азьын вань солдатъёс някыртӥсько, 

Копьё чиль-дол пиштэ паллян кияз солэн. 

 

«Рустэм кадь вал со!.. Кызьы ожмаськиз! 

Пушка ыбем бере шедиз сӧсырмыны! 

Адӟи мон со ожез! мадён таин быриз, 

угось Али вожзэ поттоз берло мыным». 

 

Бӧрсьысь-бӧрсе соос кулылӥзы! Отчы ик 

басурман, 

Изъёс сямен усьылӥзы гурезь улэ, 

Кулонэзлэн вирен миськем мычиськемаз
*
 

Данэн со пумитаз улонэзлэсь пумзэ. 

 

 

 

                                                 
*
 выступ 



 
 

31 

 

«Эй! быроз-а та куке? гяур сярысь  

Пумыз луоз-а ушъяно но кылъёслэн? 

Осконэзлэн тӥ пиосыз! боды витёз бӧрысь, 

Пытсэт но дась сылэ ни Алилэн». 

 

Сое ыбись муртлэн мед куасьмылоз синмыз, 

Киыз мед шуялоз, кудӥз сое быдтӥз, 

Эн жаля, Инмаре, со муртъёсыз,  

Кинъёс понна сыӵе вазен кошкиз! 

 

(1856, инвожо) 

Берыктӥз Елена Родионова 

Янош Арань (Arany János) (1817–1882) 

 

 

АКТЫК ПУМОЗЯЗ    

 

Крезьдэ, крезьдэ 

Тон ӝипты гадь бордад 

Кулон матэктыку; 

Куке чиньыосыд 

Шудо на сиосын: йырсазь пушкад 

Пыроз буйган мылкыд. 

 

Уг ке но ни пöзё вирсэръёсад  

Вина но яратон: 

Ог со понна эн кушты тон крезьдэ; 

Öвöл ни ке шат шумпотон,  

Öвöл шат куректон, куке бордад 

Курыт адӟон ке киоссэ вуттэ?.. 

 

Чебер ик та дунне вылын улон 

Пумыз ик вуытозь, возькод ке утьыса  

Сое, мар кылемын; 

Но дуннеяд вуэ ни ке сӥзьыл, 

Усё ни ке куаръёс, 

Тон гужемез эн ул ни витьыса. 

 

Осконъёсыд ке но пень луизы, 

Ӝыны инбам шунды ватӥськемысь 

Луиз  ке но ӝомо-югдо: 

Тон шумпот ин чылкыт на ай дыръя, 

Таралыты солэсь буссэ тöлын: 

Тон луы шулдыргес мыло-кыдо. 

 

 



 
 

33 

 

Эн оскы, крезедлэн кужымлыкез 

Трослы бездӥз-лябӟиз ни шуыса: 

Гурлан радэз гинэ ни мукетгес; 

Сое бен валаны ке быгатид, 

Огпол гинэ уд пумита эшшо 

Кырӟась шумпотонэз. 

 

Я кут крезьдэ, соку тынад пушкад  

Выльысь луоз, улӟоз на шöдонлык,  

Куке ай йыгаське на сюлэмыд; 

Выль малпанъёс пöзё на ке йырад; 

Эн азьтэмъяськы, 

Выль крезьгур тон мыт. 

 

Нош вань-а кылзӥсед тынад? Öвöл? 

Тон вера, сётэмын ке инмарен 

Веран понна кылъёс, 

Тырттэм-гольык кылем кырал шорын  

– гужем ӟозлэн выллем – кырӟан 

Гуред ке но ышоз. 

 

Берыктӥз Иосиф Иванов 

Янош Вайда (Vajda János) (1827-1897) 

 

 

КЫЗЬ АР ОРТЧЫСА     

 

(Гиналэн альбомаз) 

 

Монбланлэн йылысьтыз шунасьтэм зӧк йö 

кадь, 

Пöсь шунды но, лек тöл но уг басьто кудзэ, 

Сюлэмы уг ни ӝуа, со улэ шыпытак, 

Вунэтӥз ни, вылды, бурдъяськон дыръёссэ. 

 

Лыдъянтэм кизили мынам йыр котырам, 

Куспазы ортчыто кильтресъя ӵошатскон, 

Куашкато асьсэлэсь сиоссэс йыр вылам, 

Но озьы но уг сылмы, уг шуна ай мон. 

 

Нош куддыр пеймытэсь-шыпытэсь уйёсы 

Быдэсак малпанам одӥгнад тон гинэ – 

Егитлык вакытлэн пöртмо ты вылысьтыз 

Тöдь юсьлэн кадь тусыд улӟытэ на монэ. 

 

Сюлэмы соку нош ӝуатске пöсь тылын, 

Кузесь тол уйёсы Монбланысь йö выллем, 

Куке со гурезьлэн мукет пал дурысьтыз 

Юг ӝужась ӵук шунды возьматске ни каллен… 

 

Берыктӥз Иосиф Иванов 

  



 
 

35 

 

 

Эндре Адӥ (Ady Endre) (1877–1919) 

 

 

УЙ СЮРЕС УРОБОЕН 

 

Кыӵе сӧсыр туннэ Толэзь, 

Уед нош буш но чал-чал, 

Мылкыд но ӝож мынам туж вал, 

Кыӵе сӧсыр туннэ Толэзь. 

 

Тӥяськемын вань Быдэслык, 

Тыл лопыръя люкетъёсын, 

Нош яратон кесэгъёсын, 

Тӥяськемын вань Быдэслык. 

 

Лек уробо монэн мынэ, 

Нош ойгетон бӧрсяз лобӟе, 

Я шып улэ, я гуж! вазе,  

Лек уробо монэн мынэ. 

 

(1909) 

Берыктӥз Елена Родионова 

Эндре Адӥ (Ady Endre) (1877–1919) 

 

 

УТИСЬКО ТЫНЭСЬТЫД СИНЪЁСТЭ 

   

Пересьмись-лябомись киыным 

Кутӥсько тынэсьтыд киостэ, 

Пересьмись-лябомись синмыным 

Утисько тынэсьтыд синъёстэ. 

 

Дуннеос бырон вакытэ,  

Кышкатскем пöйшурлы укшаса, 

Мон вуи тон доры ог ӝытэ, 

Витисько тонэн ӵош, кышкаса. 

 

Пересьмись-лябомись киыным 

Кутӥсько тынэсьтыд киостэ, 

Пересьмись-лябомись синмыным 

Утисько тынэсьтыд синъёстэ. 

 

Шат тодод, кытчыозь но малы 

Тон понна мон луо дуннеын, 

Но кидэ кутӥсько киыным, 

Утисько синъёстэ синмыным. 

 

Берыктӥз Иосиф Иванов 

Михай Бабич (Babits Mihály) (1883-1941) 

 

 

ӜЫТ ЮАН 

 

Куке ӝытэд, кин каллен шобыртэ 

пеймыт, ӵошкыт пильыс шобыретсэ,  

сое вӧлдэ бадӟым утиськисез, 

ӵокса утем-вордэм со музъемез, 

сыӵе чакласькыса: котькуд турын 

чорк-чорк сылэ шуныт шобыр улын, 

возь сяськаос улаз уг посӥсько, 

бубылилэн ненег кузь бурдъёсыз 

чильк-вальк кисьтаськыса ик весь пишто, 

ваньзы ик шутэтско шобырлэн ышыгаз, 

капчи, ӵошкыт, пильыс шобыретлэн 

уг шӧдӥськы чик секытэз солэн, 

сыӵе дыръя луид ке кыдёкын, 

яке дорад пеймыт висъет пушкын, 

яке тон кафеын вушйылӥськод, 

газэз ӝуатэмзэс чаклалляськод; 

я жадьыса тон пуныен ӵош вырйылын, 

куак вискытӥ толэзь йӧтӥз синмад, 

яке тон тузонэсь сюрес вылын 

валворттӥсед
*
 вушйылыса нуэ дорад; 

я веттаськись корабле тон сюрид, 

йырыд порме, я поездэ пуксид, 

яке тон калгиськод-а мурт карын, 

тон дугды кудаз ке сэргын паймын, 

туж кыдёкысь кузь сӥньысо ульчаосты, 

отысь радэн султэм тыл чуръёсты, 

 

                                                 
*
 кучер 

яке вуэн узыр Рива карын, 

кытын опал тылэз векчи каре, 

тон берга огшаплы ортчем дырын, 

со шумпоттэ, отын ик бӧрӟытэ 

пичи дырад тон ву, со тунаське 

кызьы лампа ӝуа но кысылэ, 

сое тодэ ваён уз сӥя, уз, ноку 

секыт но со, сюлмез но со шунтэ, 

отын тон мрамор му борды   

малпанъёсын тырмем йырдэ, я, някырты,  

чебер юртъёс пӧлтӥ ветлон дыръяд 

одно ай малпалод тон ас поннад: 

та трос чебер маке малы кулэ? 

тон сирота кадь малпалод пушкад: 

малы буртчин вуос, малы мрамор? 

малы та ӝыт, малы бурдо шобрет? 

малы нош вырйылъёс, малы куаръёс, 

малы зарезь, уг буд ке кидысэз? 

малы нош вусинон, малы нюкъёс, 

малы пилем, ӝож Данаидаос? 

тодэ ваёнъёсмы, ортчем сюрес малы? 

лампа, толэзь, я вера тон, малы? 

малы кулэ ноку быронтэм дыр? 

тань учкы ай: кӧня турын-куаръёс 

марлы будо, ведь ваньмыз со куасьмоз? 

малы куасьмоз, куке улӟоз утыр? 

 

(1909) 

Берыктӥз Елена Родионова 

Михай Бабич (Babits Mihály) (1883-1941) 

 

 

ИОНЛЭН ВÖСЕЗ                      

 

Мынэсьтым кылъёслэн малы ке ни уг пот  

     кылзэмзы,  

Оло ачим мон луи тудвуэн öръяськись шур  

      выллем 

сыӵе ик шукрес тулкымо, öвöл нокӵые яръёсы  

ваньмыз верано кылъёсы кылемын буштырттэм 

шукрес тудвуэн ишкаллям кенер пуӵ кадесь. 

Ох, мед сётысал Кузёе шурелы бызьыны сыӵе 

 öр, 

Кудэтӥз мыныса, ӝогенгес вуысал мур зарезь, 

Гожтоно кылбурам чуръёслэн пумазы коть ке 

 но  

сётысал ке Тон рифма азьвыл ик чаклам- 

дасямзэ, 

мон понна ӝажыям сылӥсь Библия ке 

 пöрмысал 

кылбур пöрмытон радлыклэн инъет-пöрезлы, 

ватскемын улӥсь Иона Чорыгын дыръя кадь, 

мон лэзькысал туж мур курадӟон гу пыдсы, 

куиньмойлы гинэ öй, куинь толэзьлы, куинь  

     арлы 

яке куинь даурлы, соку мон отын, пыдлоын, 

куке ай öй ыш на, öй выйы, öй быры пырак  

     дыръёслы  

сукыр но туж вашкала Китлэн кöт пушказ, 

шедьтысал азьвыл даурысь куараез, но мынам  

     кылъёсы, 

кызьы Со валэктэ, ӵошкыт радлыкен султысал  

но кышкатэк, эркын но вöл-вöл чузъяськысал,  

кöнялы тырмысал урод ньылоны, акшан 

вакытозь жадьытэк, 

яке инбам но ниневий кивалтэт куке лэзьысал,  

мон мед вераськом но медам кулы шуыса. 

 

Берыктӥз Иосиф Иванов 

Фридьешь Каринтӥ (Karinthy Frigyes) (1887-

1939) 

 

 

АЗЬКЫЛ    

 

Уг вера нокинлы,  

Верало ваньмызлы 

 

Тырши лушкемак вераны,  ымыным-пельыным, 

Ваньдылы тӥледлы, нимаз, одӥген-одӥген. 

 

Лушкемлык, весь одӥг пуштросо со мыным, 

Кудзэ мукетыз нокин но уз тод, тодоз ог кин ке. 

 

Лушкемлык, кудӥзлы луыса огполын 

Мон вордски дуннее вир пушкын, кырсь 

пöлын, 

 

Веран кыл, лушкемлык, покчи пöртмаськон, 

Со муртэ шедьтыны мед быгатом вал мон 

Но пеляз сипыртыны: вера мукетъёсызлы. 

 

Уг вера нокинлы, 

Верало ваньмызлы. 

 

Малы ке шуоно, со потӥз ини, мон тодӥсько,  

Но ялан кугӟалля-дугдылэ жыныё сюресаз. 

 

Одӥгез со бордысь пöсь но горд ни луиз, 

Со но турттэ вал лушкем вераны: пöрмиз нош 

чупам. 

Мукетыз нош пумиз-чутырмиз, чылкак 

кынмыса, 

Кошкиз шайгуэ, асьмеды огнамес татчы 

кельтыса. 

 

Уг вера нокинлы, 

Верало ваньмызлы. 

 

Куинетӥ адями мон шоры шып учкиз оскытэк, 

Серемез ик пöсьтӥз, мон но соку серекъяй. 

 

Пичи дыръям потӥз ик дӥсьтонлыке 

Инмарлы вераны, со вылӥ инбамын вань ик ке. 

 

Но со мон азе öз ик малпа возьматскыны 

ӝуасьтэм тёрн куакысь, винаысь, нянь 

пушкысь. 

  

Кöтме пöсь карыса вити мон юнме, 

Öз лу мынам сётэме солы оскемме. 

 

Уг вера нокинлы, 

Верало ваньмызлы. 

 

Туж вöсь вал, куке мыскыл каризы, 

Ӵемысь вал ӟечгес лек сямо луыны. 

 

Уйвöт – сьöлыкан, уйвöт – лякытлык, 

Но котьку уйвöтлэсь бадӟымгес зэмослык, 

 

Мон татын ини но татын на ай весь 

Но верасько пиштэмзэ шундылэсь. 

 

Мон инмар но öвöл, индунне но öвöл, 

Уй инворекъян но, алоэ сяська но öвöл. 

Мон ноку но öй вал умойгес, уродгес но öй вал, 

Ваньмызлэсь бадӟымгес: адями, кудӥз ке улэ, 

 

Кудӥз котькинлы ик ӵыжы-выжы, тодмо мурт 

луэ,  

Выжызэ азьланьтӥсь но со выжылэн кутсконэз, 

 

Уг вера нокинлы, 

Верало ваньмызлы. 

 

Верало мон ваньзэ, верасал но вылды, 

Но коскамын киосы, могалля ни кылы. 

 

Верасал вылэм, кытчы нуэ та сюрес, 

Юрттэ ук бен, сётэ мыным ас кидэс. 

 

Ӝутэ монэ, вераны, адӟыны, улыны 

Татын улӥын тузонын уг быгатскы вераны. 

 

Шальтыртӥсь шудонме мон куштӥ, гырлые но 

öвöл,  

Татын улӥын тузонын öвöл куарае чылкыт но 

вöл-вöл. 

 

Одӥг пыд лёгиськиз ни мынам гадь вылам но 

лёгаз, 

Ӝутэ монэ выллане, улонлэн вылысьгес 

тубатаз. 

 

Трос трибуна пöлысь одӥгзэ гинэ мон асэсто, 

Лэзе монэ солэн лёгетаз, туж курисько. 

 

Ай уг тодӥськы на, мар меда верало,  

Но ӟеч иворъёс ваи шуыса оскисько. 

Шумпоттӥсь ӟеч ивор, лушкемлык, вуюись, 

Тӥледлы, кинэ ке яратско вал сюлмысь, 

Синъёсме усьтыса но пöртмо адӟонэз витьыса 

сылыкум. 

 

Мае ай уг лу вераме нокинлы, 

Берло ини мон верало ваньмызлы. 

 

Берыктӥз Иосиф Иванов 

Дежё Костолани (Kosztolányi Dezső) (1885–

1936) 

 

 

ӞАРДОН ДЫРЪЯ КУДӞОН 

 

Мон верало тыныд, кылзод ке тон монэ: 

Кылем уин – куине – мон палэнтӥ 

ужме. 

Выдӥ. Нош машина йырам весь печатла 

азьлань, тыч-тач! вазе, вань изёнме тала, 

воже мон потэмен бергай валес пушкын, 

изён уг мын. 

Ӧти ке но сое пӧртэм мудрон кылын, 

сюозь лыдъяськыса, изён эмъюмъёсын.  

Гожто бен, ма маза ӧз сёт мыным, 

Ньыльдон сигаретэ жугиськиз сюлэмын.  

Пӧртэм сюлмаськонъёс. Сьӧд. Тём пеймыт 

ваньмыз.  

Султӥ мон, жалятэк номыр сярысь, 

берло-азьло пырасько висъетам, 

дэрем коже, семьяе котырам, 

ымныразы – уйвӧтъёсысь чечы, 

кудӟем сямен шонаськисько огнам, 

учкисько укноям. 

 

Кызьы ай мон мытом нош верамме? 

Тон тодӥськод ук коркаме. 

Ӧвӧл ке вунэмын, 

тон тодӥськод на, дыр, кӧлонниме,  

кыӵе нош отысен куанер, куштӥськемын 

адске Логодӥ ураммы, 

мон улӥсько отын. 

Ӵемысь учкылӥсько, пасесь ке укноос, 

Синтэм пограм адямиос 

кыллё котыр, 

берытскем синъёссы кырмышъяса учко 

пӧяса ворекъясь йырсазьзылэн бусаз, 

виымазы вирлэн тырмымтэез 

соос вылэ куашказ. 

Вӧзазы дӥсьёссы, пыдкутчанзы сэргаз; 

коробкае сямен, пыдсамын висъетэ, 

кудзэ чеберъяны – со льӧль малпан гинэ, 

тазьы учкон шорам ӝыт пал, 

котькуд патер пытсэтлы укша вал. 

Час тиккетэ, дыртэ чус висъетын, 

чутыса вамышъя, кутске ни жонгетын 

гань-гань изись адямилэн пеляз, 

жон! вазьыса берен вае сое ас улоназ. 

Кулэм сямен изе татын корка, 

сю ар нош ортчыса, 

куашкам бераз, изъёс улысь урон потоз, 

нокин уз тод ни, котькин вунэтоз 

дормы-а вал со яке гид? Тӧлӟоз, вуноз.  

 

Нош вылӥын, эше, сайкыт инбам, 

чылкыт, пиштӥсь маке отчы кугӟам, 

я дырекъя, я юн улэ, сюлэмсётон
*
 сямен, 

Инбам 

азьло сямен ик, вашкала дыръя кадь, 

шобретысьтым лыз виштыез кадь, 

тетрадь вылам вӧлмем краска кадь, 

но кизилиос, 

шокась лулзы каллен гинэ вырӟоз, 

няськыт сӥзьыл куазьлэн 

уяз, кудӥз кезьытъёсыз ӧвӧл на ай лэзем, 

                                                 
*
 верность 

туж кыдёкын соос, уд вала тон йылзэ-пумзэ, 

соос, кинъёс Каннибаллэсь но адӟизы ожзэ, 

али монэ вылӥысен учко отын, 

укно азе султэм адямиез, Будапештын.  

 

Уг тодӥськы мон, мар луиз вылды, 

мон бурдъёсты шӧдӥ йыр вадесам, 

азям соку някыртӥськиз, мае ватӥ ни вал 

пушкам 

туж кемалась – пичи дыры. 

 

Сыӵе кема 

инлэсь узырлыксэ мон учки на, 

ӟардӥз ини шунды ӝужан палан, 

кизилиос гомӟылыса ялан 

лопыръязы но кыдёке пуштӥз, 

неон лампа луыса ӝуатскиз, 

ин дворецлэн усьтӥськись капкаез, 

котыр люкаськизы тылъёс, 

мар ке лобӟиз, 

огез-кыкез куно дораз вырӟиз, 

ӟардон азьысь ӝомал  

ышыгъёсы лобӟиз уй бал, 

корказь тылъёс пӧлын уяз, 

кузё тубат вылын куноослы шоназ, 

туж рос-прос воргорон, инбамлэн кузёез, 

бал эктонъя холлэн бадӟым адямиез, 

берган-вырон, кышкаса жингыртэм, нылъёслэн 

куаразы, паймымон сипыртэм, 

ӵапак куке баллэн пумыз дыръя 

швейцар машинаосыз дугдытъя.  

 

Чильтэр фата 

адскиз, кыдёкысен 

ӝомалысен, 

бызиз инӟы сямен, 

кыдёке лызэктӥсь 

дуно нылкышно дӥсь, 

чебер, дуно нылмурт кисьтэ сое вылаз  

чилектӥзы кильтро изъёс, 

тылын пазьгыса гань-гань суредэз, 

ӟарыт инлэсь сопал дуннеысь чагырзэ, 

яке кылчин, кудӥз йӧтылымтэ 

чебер выросъёсын чилясь шарзэ 

кузь йырсияз бырттэ, 

вӧтлэсь но шыпытгес 

отчы лыктӥсь  

пичи кареталэн 

пушказ лобӟе, 

шудӥсь пальпотонэн азьлань вырӟе, 

куке кельыт валъёс кошкизы ворттыса,  

палёмытӥсь Ӟазег сюрес пала ӝог шонтыса,  

зарни конфетти зор пушкы, сюлэсь но трос 

каретаос пӧлын дагаоссы чиль-дол ворекъязы. 

 

Ымме ик усьтыса сылӥ, 

шумпотэмен мон кеськылӥ: 

«Инмысь балэз адӟи-кылӥ!» 

али гинэ усьтӥ аслым,  

инлэсь лушкем палзэ кылдӥз адӟын, 

ӟардон азьын ин туноос отын 

пумтэм-йылтэмлыклэн сюрес кузяз берто 

кӧлын. 

 

Мон ӟардытозь  

долкам сямен сылӥ тӥнь озь. 

Бӧрсьысь-бӧрсе шуи аслым: тон мар утчад 

дунне вылын, кыӵе пӧсьтэм мадьёс, 

кыӵе нылъёс доры ляльчи кариськыса пырад, 

кыӵе кигожтосад вал туж дуно чуръёс, 

ортчизы гужемъёс, гӧртэм тол нуналъёс, 

асьтэм уйёс, 

нош тон али гинэ адӟид, кызьы ортчо ӝытъёс? 

 

Витьтон мыным, 

ой, бен, витьтон – сюлмы гинэ но паймемын – 

кулэм эшъёс йыло отын-татын – 

витьтон ни ар пазяськыло тылын 

сонямында улэп, чилясь бускельёсы, 

адӟиськоды-а тӥ, васько синвуосы. 

Чик ватытэк мон верало, ӵуши синвуосме, 

муозь някырскыса, мон тау кари ин калыкме. 

 

Мон тодӥсько, ненокинлы уг яра оскыны, 

сое но тодӥсько, кулэ мыным татысь ни 

кошкыны, 

ас сюлэмме золтыса сиослы, 

мон кырӟаны кутски чагыр ӧрлы, 

солы, кинлэсь нокин уг тод кытын ватӥськемзэ, 

солы, кинлэсь ӧй адӟылы мон улэмзэ но 

кулэмзэ. 

Али, ёзвиосы ни лябӟемен, 

мон шӧдӥсько, эше, тузон пушкын, 

калтыръяса лулъёс, музъем люкъёс пӧлын, 

одӥг гинэ мон тодмотэм Муртлэн  

вал куноез та дуннеын. 

 

(1933) 

Берыктӥз Елена Родионова 

Дежё Костолани (Kosztolányi Dezső) (1885–

1936) 
 

 

ШАЙГУ ВАДЬСЫН ВЕРАН КЫЛ  

  

Тодскоды-а, эшъёс, со кутӥз но шуак кадь 

кулӥз, 

Асьмеды асьмелы кельтыса. Пöям кадь луиз. 

Тодӥськом вал сое. Со быдӟым но, чебер но öй 

вал, 

Сюлэмыз гинэ шат асьмелэн сюлэммы кадь ик 

вал. 

Öвöл ни, ышиз но быриз 

Музъем музэн. 

Усиз музэ 

Бадӟым но дуно арбери. 

 

Та пример котькинлы дышетскон инъетлы 

ярамон. 

Сыӵе ини со  ̶  адями. Со чылкак одӥг гинэ  ̶  

мон. 

Азьвыл ноку но öй вал сыӵеез, али но öвöл, 

кызьы луэ весь  ̶ 

Одӥг писпуын но уг луо куаръёс чылкак 

огкадесь, 

Кема, туж кема ай уз лу дуннеын со кадез. 

Учкелэ тӥ та адями шоры нош ик сакгес,   

Учке пеньлы пöрмытскись мусоесь синъёссэ.  

Вераны луонтэм бус пöлы ышоно киоссэ, 

Кызьы ке сьöлыктэм муртъёслэн лысьöмзы 

Ватӥське бус пöлы, пöрмыса чурытэсь изъёслы. 

Ӵабъяса-йыгаса гожтэмын вылазы соослэн 

Одӥг гинэ, но вашкала секретэз улонлэн. 

Я котькин со медло, но вал югыт тыл, вал 

лымы, 

Ваньмыз ик тодо вал сое но шуо: со вал 

асьмемын. 

Кызьы яратэ вал созэ я тазэ сиёнэз, 

Маке вералля вал ымыз, кудӥз чоксаськиз ни 

быдэс,  

Кызьы чузъяськиз пель сьöрын солэн куараез, 

Пыдло ву пыдсы выйытскем черк гырлы кадь 

вез-вез, 

Кызьы алигес гинэ ай со шуиз вал огсыр: 

«Дуное, сиысал вылэм мон пичияк ке но сыр», 

Яке юылӥз аракы, учкылоз вал шудо синъёсын,  

Кызьы дунтэм тамакысь ӝутске нап-лыз ӵын, 

Бызе но шуак жингыртэ, керттэ вал малпан-

мылкыдзэ  

Буё шортъёслэсь керттыса кылдытэм дӥсь 

музэн. 

Нош кымесаз вал пусэз, кудӥз вералляз:  

Трос миллион калыкъёс пöлын со одӥгназ.  

Коть утча, коть эн, но уд шедьты сое нокытысь,  

Асьме шаерысь но, Азиысь, Кап улосысь
*
, 

Ортчем вакытысь но, али дыръёсысь гинэ но, 

Вуоно дыръёсы вордскыны быгатоз котькин но,  

Одӥг со гинэ ни ноку но уз лу азьланяз, 

Уз пишты ини бездыт пальпотон ымныраз. 

Куанер дуннелэн пöртмаськись удалтонлыкез 

Уз кылдыты ни ноку но таӵезэ ик быдэс. 

 

Гажано эшъёсы мынам, со адями табере 

кыӵе ке выжыкыл дуннелэн öсэтӥз ни пыре. 

                                                 
*1910-1994-тӥ аръёсы Лымшор Африкан Республикалэн самой бадӟым ёросэз. 

Кап улослэн шоркарез Кейптаун. 

Улон куке но со сярысь малпалляз-сюлмаськиз, 

Нош асьмеос вераллям: «Со улӥз но вылӥз…», 

Собере нош усиз сю пудъем, кöшкемыт 

инпурты, 

Соку асьмеос вераллям ни: «Öй вал со, 

вылды…» 

Улэп дыръяз со, турттыса секытэз вормыны,  

Улонысь умоез пала весь кыстӥськиз лулыныз, 

Кылтэм но ымтэм, пумем-изомем кадь кылле   ̶

Аслаз киыныз ик аслыз йöндырем синпелет,  

Уз улӟыты ни сое номыр: синву, кыл, эмъюм. 

Вал-а, öй вал-а со та дуннеын, ум тодэ ни, ум. 

 

Берыктӥз Иосиф Иванов 

Арпад Тот (Tóth Árpád) (1886-1928) 

 

 

СИОСЛЭН ӜЫТ КЕРТТЭТСЫ    

 

Асьме азьысь сюрес луиз пурысь гозы, 

Усиз вужер мугор паркысь писпу пöлы, 

Но сиослэн ненег, шыпыт тугокозы 

Йырси пушкад пунӥз шунды пуксён тылы: 

Вакчи но сэзь пиштон лябыт ни адӟиське, 

Музъемвыл копиез со инбамысь тыллэн, 

Зынлы но чуслыклы пумен со пöрмытске, 

Ӝытпал калгеменыз турлы арберилэн. 

 

Зынлы но чуслыклы. Югдо вал йырсияд  

Тодмотэмлэн зыныз, каньыллыклэн чусэз, 

Улон но вал умой, кыӵе öй вал мыдъят, 

Синъёс пыр сюлэмозь вуттӥз со югытэз: 

Уг тодскы ни вал мон, я тон со, я öвöл, 

Яке ӝуасьтэм куак луид тон эсьмаса, 

Кудӥз пыртӥ инмар лэзькиз музъем вылэ, 

Вайёсысен öте лулыз, дырекъяса? 

 

Соку бакомыса сылӥ мон шыпытак, 

Минутъёсын ортчо, кошко вал сюрсаръёс, 

Тон мынэсьтым киме кутӥд соку шуак, 

Каллен ӝутиськизы пумем кадь синлысъёс, 

Соку валай ни мон: крезьгур тулкым выллем, 

Тордэм вирсэръёстӥ кызьы пöсь вир мынэ, 

Берен берыктӥськиз сюлэм пушкам мынам  

Музъемвыл шöдонлык: мон яратско тонэ! 

 

Берыктӥз Иосиф Иванов 

Дюла Юхас (Juhász Gyula) (1883-1937) 

 

 

БЫРОНТЭМ АННА    

 

Аръёс лыктылӥзы, кошкылӥзы, тон кошкылӥд 

Мынам тодэ ваёнысьтым каллен-лушкем,  

Сюлэм пушкысь тусэд но бездылӥз,  

Пельпумъёсыд но луизы сэрегогем,  

Тöлзиз ни кураед, öй мын мон тон сьöры 

Нюлэскытӥ, кудӥз ӵемгес луэ вал весь, 

Туннэ нимдэ мон верасько ни огшоры, 

Сюлэм уг дыректы ини учкемедлэсь, 

Тодско, трос мурт пöлысь тон вал одӥг,  

Егит вакыт – со шузимон, озьы ке но 

Эн оскы, сюлэмы, эн оскы чик  

Ышиз-быриз со шуыса кытчы ке но! 

Тон улӥськод на гадькерттэт пушкам  

Котькудаз ик янгыш верам кылам 

Но котькудаз янгыш ӟечъяськемам 

Но ваньмаз ик кесям гожтэтъёсам 

Та пöрмымтэ улон пушкам но тон вань на 

Тон улӥськод но валтӥськод монэ, Анна. 

 

Берыктӥз Иосиф Иванов 

Йенё Джида (Dsida Jenő) (1907-1938) 

 

 

БЫДӞЫМ ЧЕТВЕРГ 

 

Поезд, пе, куать часлы бероме шуыса ялӥзы, 

Туж ӝокыт омыро но пеймыт вокзалын 

Быдэссэ куать часэз мон пуки поездэз возьмаса 

быдӟым четверг нуналэ Кочарда карын. 

Мугоры жадемын вал мынам, лул вылын но 

 секыт, 

Тодмотэм пеймыт сюресэ кошкем муртлэн  

     кадь, 

Кудзэ сьöлыко музъемысь дораз öтиз кизили, 

Ас адӟонэзлэсь пегӟыса, но адӟонэзлы пумитэ,  

золскем лулсэрыныз кыдёкысен со шöдэ  

пытьыосыз кузя сьöраз мынӥсь тушмонъёсты. 

Укно сьöрын дыбыртӥзы-гудыръязы 

 паровозъёс, 

Лобась шырлэн бурдэз выллем нап ӵын йöтскиз  

     бамам.  

Соку кырмиз монэ ортчыт кужмо кышкан, 

Пудо сямен малпаськытэк шимон-курдан. 

Учки азьме-берме: потэ вал вераме 

кöня ке кыл матысьёслы, тодмоослы, 

Но вал юзырес уй но тём-тём пеймытлык, 

изе вал Пётр, Иона но изе, Иаков но изе,  

Матфей изе, изё, лэся, ваньзы … 

Ву шапыкъёс погыльскизы кымесысьтым  

Но погмаськем ымныретӥм öръяськизы. 

 

Берыктӥз Иосиф Иванов 

Шандор Ременик (Reményik Sándor) (1890-

1941) 

 

 

КЫЛ   

 

Тужгес но сак луэ туннэ, вераськыкуды,  

Веракуды кылэз, тӥ малпаське нырысь, 

Кыл тӥ понна туннэ берпум ватскон инты, 

Кыл со туннэ юн крепость кадь выжыкылысь. 

 

Эн йöтскылэ, уд шöдӥське ке пуштроссэ, 

Дуно кылэз эн пöрмытэ тӥ тузонлы: 

Эн ишкалэ тӥ розалэсь сяська бурдзэ, 

Кудӥз будэ но сяськая лымы вылын. 

 

Мадьяр кылынымы озьы вераське тӥ, 

Кызьы лыдӟо инмар азьын вöсяськонэз, 

Кызьы нуо сӥзем музъем вылтӥ 

Жиль зарниез, ческыт зын ладанэз, мирра вöез! 

 

Со, кин поэт, туннэ ни мед луоз эксэй, 

Вöсясь, пророк яке эшшо кин ке, 

Уз дӥся огшоры дӥсез архиерей, 

Уз кельшы эксэйлы кураськисьлэн кадь 

вераськем. 

 

Тужгес но сак луэ туннэ, вераськыкуды, 

Кылмы туннэ со сьöлыктэм юон чаша, 

Кин ке со чашаысь юэ Улон винаосты, 

Учке ялан азьлань, куддыр гинэ – мышсэ, 

Но киысьтыз ноку но ни уг кушты чашазэ. 

 

Берыктӥз Иосиф Иванов 

Аттӥла Йожеф (József Attila) (1905–1937) 

 

 

ОДА 

 

1 

Мон пукисько чилясь скала вылын. 

Лобе дорам 

выль гужемлэн небыт, ыркыт тӧлыз, 

шокче кадь со ческыт сиён зынын. 

Мон сюлэмме дасяй шыпытлыклы, 

секыт ӧвӧл со чик: 

берытскизы тодэ ваёнъёсы, 

йыры ошкиз, киос 

лэзиськизы. 

 

Гурезь йылъёс шоры учки. Югыт, 

куаръёс чилям кадь, тынад кымесыд. 

Сюрес вылын чылкак тырттэм туннэ... 

Улвай тачыр карем вистӥ гинэ 

юзмыт сэзьлык шокам ортчиз, лэся, 

возьёс кузя – 

дӥсь сӧзулэд кузя. 

Йырси кульчоосыд выро тӧлъя, 

гадьыд небыт-небыт ни дырекъя, 

отын, 

улын, бызе ӝог Синва шур
*
, 

мон адӟисько выльысь, кызьы гылӟе, 

пиньёс вылтӥд, изъёс вылтӥ сямен, 

жингрес серектэмез со феялэн. 

 

                                                 
*
 Уйпал Венгриысь пичи шур.  

2 

Кызьы тонэ яратытэк, 

куке оген улон бышка, 

вӧсь каронлык со кылдытэ, 

сюлэмысьтым мур кар пушказ, 

нош тон дунне вылэз вераськытӥд юн куараен! 

 

Аслаз куараезлэсь пегӟись вуусённи выллем, 

тон мынэсьтым но пегӟиськод, куке ай мон 

тонтэк улон шиос вылтӥ вамышъясько каллен, 

та кыдёкысь матын кесяськисько усыкмымон, 

кыӵе тонэ яратӥсько, вордэм сюранае.  

 

3 

Яратӥсько, кызьы пинал гажа ас анайзэ, 

кызьы пеймыт-пеймыт мурӝол гажа ас 

мурлыксэ, 

кызьы залъёс туж ярато асьсэ югытлыксэс, 

лулы – тылэз, мугор – гань улонэз! 

Яратӥсько тонэ, кызьы улэп мурт яратэ 

та улонэз со вакытозь, вуэ ку кулонэз. 

 

Озьы, кызьы музъем уте ас вылысьтыз ваньзэ, 

мон утисько вань кылъёстэ, серектэмед – 

сюлмам, 

тонэ аслам пушкам ини пыӵатытӥ, пыртӥ 

визьдэ визям, кызьы пыӵа лек кислота кортэ; 

яратонэ мынам, 

котьку, котькытын тон! 

 

Уӵер-уӵер ортче улон жингыраса, 

нош тон весь пукиськод чусак мынам пельы 

пушкын. 

Вордско инмын кизилиос, усё воректыса, 

нош тон дугдӥд мынам синмам, ноку 

кошконтэмлы. 

Тынад шӧмыд гулэн пушказ нап шыпытлык 

выллем, 

мынам пушкам пыртэ кадь со улэп юзмыт 

омыр; 

кытчы гинэ уг учкиськы – тынад киыд кылле; 

куддыр со флягалэн вылаз, 

стакан вылын куддыр. 

 

4 

Бен кин-о мон сыӵе, бен мар сыӵе со мон, 

ма со дунне инъет, кудзэ учкемъёсыд  

улон-вылон понна кылдытъяло? 

Лулы мынам нош макем паймымон, 

югдытыса ваньзэ мальдытымон, 

ӟыгыртыны мон быгато шаеръёстэ сюлмо, 

тыр муостэ ӟыгыртыны ӟырдыт! 

 

Кызьы йырсазь пушкы пыро верам кылъёс, 

озьы мынам но тон пушкы пырем луоз!.. 

  

Нош котькытӥ ортчись вирсэръёсыд, 

дырекъямез выллем роза куаклэн, 

пачылмемын кужмо кужыменыд 

сяськаянэз понна яратонлэн, 

пушкад пинал мед тэлеӟоз шуса.  

 

4 

Лыдтэм-чоттэм векчи выжыосад 

кылдэ му-ӝушедлэн шӧдонлыкез, 

кудэ соос вуро эшшо юнгес, 

гердъёс кылдо огез бӧрсьы огез, 

вань клеткарс луо улэпесьгес, 

нош тыэдлэн сяськаяськись куакез  

ассэ данъя – уг тод шутэтсконэз, 

котьку улэп материя кужмо, огсыр, етӥз 

ортче сюлъёсыдлэн тоннельёстӥз,  

дуно излы пӧрме ӝуам эгыр, 

пекля пушкад, луэ улэп, узыр. 

 

Нош вырйылъёс ӝуткаськыло – возьмаськисьёс 

сямен, 

кизилиё суредъёсын пушкыд пачылмемын; 

ветло тыос, кисьто кортсэс домна гуръёс, 

котькытын ик калго улэп арбериос, 

нымы-кибы, 

векчи чорыг, 

лек сям, шонер луон, кышкан, 

шунды сиос, нош йӧ-кезьыт мурлык  

чилекъямез пушказ ватэ; дунне инъет пушказ 

ветлэ йыртэм-сазьтэм уно сюрс даурлык. 

 

5 

Нош кылъёсы мынам пыд выжыяд усё, 

кызьы вир шапыкъёс усьыкузы кынмо. 

Ваньмыз зэмез мога ини воксё – 

чылкыт сюлмысь кылъёс гинэ зэмо, 

но пушкысьтым мугор люкетъёсы, 

монэ выльысь-выльысь улӟытӥсьёс 

дасесь ини кадь 

пумыны. 

 

Берпум черетскемзы ӧвӧл шат тон сярысь? 

О тон, кык сюрс мильон калык пӧлысь 

огез гинэ, кудзэ бырйи лулысь-сюлмысь, 

тон кӧкылэсь небыт но корослэсь юнгес, 

монэ тон басьты ас пушкад ӝоггес!.. 

Ӟардон ӝутске сокем югыт кужмо! 

Но кизили радъёс югдо на кыштыр, 

со югытлэсь синъёс мальдо-жуммо, 

Мон малпасько, утён уз лу ни, дыр, 

но кылӥсько, кызьы йыр вадесам 

сюлэм йыгаськеме вазе гудыр. 

 

6 

(ватсан) 

(Мон поездын, уиськисько сьӧрад; 

оло туннэ суто, вуо дорад, 

кымес бордысь чилектэм тыл пезьдоз, 

мыным тон сипыртод ненег кылъёс: 

 

̶  Тани пӧсь ву, я мын мисьтӥськыны, 

тани ӵушкон бӧрысь ӵушиськыны! 

Тон сюмамын – си та пыжем сӥлез. 

Кыкнамылы тани одӥг валес.) 

 

(1933) 

Берыктӥз Иосиф Иванов 

Аттӥла Йожеф (József Attila) (1905–1937) 

 

 

МАЛПАСЬКОН 

 

                     1 

Куке инбам ӟардон азьын 

музъем бордысь ассэ пертчоз – 

шунды вылэ пазьгиськозы 

нылъёс-пиос но бöчыос, 

югыт ини быдэс музъем, 

тöлӟиз ни бус но каньылля, 

куаръёс, нымы-кибы музэн, 

писпу вае пуксьылӥллям. 

 

                     2 

Яркыт-яркыт суредъёсты 

уйвöтъёсам адӟи мон ӵем, 

малпай – сыӵе радыз, вылды, 

татын тузон но чылкытгем. 

Вöтъёс ини бусаськемын – 

быдэс дунне отын кортлэсь, 

кырын сьöд уй, нош мон пушкын 

яркыт шунды пиштэ на весь. 

 

                     3 

Ӝог восьмытэ куанер улон, 

нош та тяп-тяп котын, бен тод, 

юнме номыр эн утча тон, 

шудон лыэз гинэ шедьтод. 

Кöё лыэз öй йырйы чик, 

гадям öй ӝипты нуныез, – 

аслаз пушказ, кырын кадь ик, 

коӵыш шуген кутэ шырез. 

                     4 

Дунне, тӥрен кадь, корамын, 

пуклё вылэ тубем пуклё, 

огзэс огзы пачкатэмын, 

озьы пленын соос кыллё, 

муглэн, пöрмем ужлэн пленаз. 

Со, мар öй вал, луоз вож куак, 

сяська пиштоз вайёс вылаз, 

нош со, мар вал, – пеньӟоз шуак. 

 

                     5 

Мон груз ворттон вагон дорын, 

ӝиптӥськемын писпу борды, 

ымдуръёсам йöтске турын, 

чуслык ни мон, мыным шурдыт; 

мон кышкасько возьмаськисьлэсь, 

монэ адӟе кадь со потэ, 

сьöд эгырез лушкаськисьлэсь 

вужереныз со шобыртэ. 

 

                     6 

Кайгу – сюлэм пушкад тыраз, 

солэн мугез нош – кыр палан, 

ӝуась дунне – со мур яра, 

но учкиськод пушкад ялан. 

Тон раб, – куке тодскод астэ, 

соку гинэ мозмоз лулыд, 

куке öд ӝут выль юртъёс тон, 

улон понна узыръёслы. 

 

                     7 

Учки пурысь ӝомытлык пыр 

питыранзэ бусо инлэсь, 

ас станоказ ни ортчем дыр 

басма куэ шуак шортлэсь, 

малпанэлэсь сайяй буссэ, 

адӟи соку со басмалэсь 

кесиськыны эсэплыксэ, 

пумзэ но дуръёссэ солэсь. 

 

                     8 

Кылэ чуслык – вуиз со час. 

Мон егитмо ог минутскын, 

луоз эрик пушкам тыраз 

та кот изо бордъёс вискын. 

Йырме ӝутӥ но инвисэ – 

пиштэ Кобы сизьым тылэн, 

корт кечатам укно музэн, 

из борддорез вылын инлэн. 

 

                     9 

Серекъямзэ адӟи зорлэсь, 

корт липетлэсь зар бöрдэмзэ. 

Мозмытскыса азьвылэзлэсь, 

уйвöт уг возь ни ортчемзэ. 

Зӥбет улаз та улонлэн 

яратыны – вань адӟонэ. 

Зарниезлэсь валанлыклэн 

малы дурод пуртъёс гинэ? 

 

                     10 

Быд мурт уг возь ни, мон сямен, 

анай-атаеныз кусып, 

вань улонэз но ни солэн 

ватсэт гинэ кулон вöзы, 

но со понна ай со дуно – 

кылдоз ик на берыктыны. 

Уг туртты со поп луыны – 

аслыз но, нокинлы ик но. 

                     11 

Мон шудбурез адӟи вал, со 

центнер но ӝыны сектала, 

небыт-небыт мамык тусо 

пальпотонэз солань-талань 

гид котыртӥ ветлэ вал, но 

пукись вуэ шуак усиз, 

укно пыртӥ адско мон нош: 

зуэз пушкын шудэ юг си. 

 

        12 

 

Рельсъёс вöзын – вань улонэ, 

состав ортче татӥ туж трос, 

выйса ӝомо-юг берганэ, 

кырмыштыло трос укноос, – 

озьы ортче улон дыры, 

ӝомо-югдо пыр потыса, 

котькуд вагон укно шорын 

гырпумъёсам пыкиськыса. 

 

(1933–1934, толалтэ) 

Берыктӥз Иосиф Иванов 

Миклош Радноти (Radnóti Miklós) (1909-

1944) 

 

 

ТОДЭ ВАЁН НО, ПÖРТМАСЬКОН НО 

ÖВÖЛ 

 

Талэсь азьло мынам сюлмам лушкем леклык 

трос вал, 

Улмо пушлэн шорсюлэмаз сьöд-сьöд кидыс 

мактал, 

Тодско вал мон, сьöрам – кылчин, палаш солэн 

кияз, 

Мынэ но эскере монэ, уте, кулэ дыръяз. 

Но кин ке но огпол сайказ ке шуш ӟардон азьын 

Валамысьтыз, дунне вылын ваньмыз ни 

кулэмын, 

кошкылэмын ваньбурзытэк, гольык но 

куттэмпыд, 

Солэн чебер, капчи сюлмаз вордскоз чидан 

мылкыд, 

Куддыр куаретылоз ке но, сюлмаськонэз – 

калык, 

Сое дораз кыске уга адскись вуонолык. 

 

Öй вал мынам узырлыке, уз но ни лу бöрысь, 

Но малпаськы минут ке но узыр улон сярысь; 

Мынам сюлмам öз кыль леклык, йыркур 

мылкыд öз кыль, 

Дунне улӟоз ай, – кырӟанме карылӥзы ке но 

мыскыл, 

Выль борддорлы инъет луоз верам кылы 

мынам; 

Мон чидало ваньзэ сое, мар вал ни улонам, 

Уг учкылы ни мышпала, оскон уз ву берен,  

тодэ ваёнъёсы монэ уз уте табере, – 

вадьсам урод сӥзись инбам возъяськемын 

пеймыт; 

Адӟид ке тон монэ, эше, тэк шонты киыныд. 

Талэсь азьло кияз мечен сылэ ке вал кылчин, – 

Нош табере татын, вылды, öвöл ини нокин. 

 

Берыктӥз Иосиф Иванов 

Миклош Радноти (Radnóti Miklós) (1909-

1944) 

 
 

КЫШНОЕЛЫ ГОЖТЭТ 

 

Отын, улын чалмыт но бак дунне, 

шыпыт улон пелям вузэ, мон кеськисько, 

нокин уг вазь мыным та кыдёкысь 

война пушкы уйжомем Сербиысь. 

Тон кыдёкын, нош куараед сына вӧтме, 

югдэм бере сюлмам мон шедьтӥсько тонэ, 

чалмыт мон улӥсько, дорам ӵаштыртӥсьёс – 

йӧно сылӥсь кезьыт кикыньӧлъёс.   

 

Кылдоз меда нош адскыны, тодмо ӧвӧл, 

псалом кадь тон секыт, но туж вал оскымон,  

тон тыл кадь ик чебер, ышыг кадь ик мусо, 

кылытэк-адӟытэк тонэ мон шедьтысал, 

тон пегаськод гуртын, вырӟылӥськод  

синъёсылэн пушказ, озьы чиль чилектэ 

визьнод, 

зэмлык вал тон, выльысь луид уйвӧт мыным, 

егит дырлэн колодчаяз выльысь усеменым 

 

мон вожаса кури веран яратэмдэ. 

Огпол егит дырлэн пумаз ке вуыны кылдэм,  

мон оскисько, тон кышное луод шуса,  

сайкыт улон сюрес вылэ выльысь усьса, 

луод кузпал но матысь эш мыным – 

но кыдёкын тон! Котькинлэсь но кыдёкын. 

Сӥзьыл вуэ ни. Со но шат татчы кельтоз? 

Чупаськеммы али кадь сюлэммэ портоз. 

Оски умоезлы, нунал ортче вӧзтӥм, 

бомба палэп лоба йыр вадьсытӥм, 

чагыр синдэ мон паймыса учки инмысь, 

пильмо луиз, нош бомбаос самолётысь 

тани усьысалзы. Пумитазы султо, 

мон – пытсэтын. Ваньзэ, малы мон оскисько 

мертай, дорад ик мыныны сюлэм косэ, 

мон тон понна ортчи луллэсь кузьдалазэ 

 

но кунъёслэсь сюресъёссэс. Горд эгыртӥ 

кулэ ке, мон мыно, гомась тылъёс пыртӥ 

нуо асме, озьы ке но, берен вуо; 

кулэ ке, писпу сул кадь мон чидась луо, 

ялан кышкыт шуг-секытъёс пӧлын улӥсь 

кыр пиослэн пыӵал но тӧрлыкез курись 

зӥбытлыксы монэ лапкатылэ но юзмыт ӧр 

выллем 

2 x 2-лэн сайкытлыкез усе вылам.  

 

(Хайдэнау лагерь, Жагубица вадьсысь 

гурезьёсын, 1944, гудырикошкон-куарусён) 

 

Берыктӥз Елена Родионовa 

Лёринц Сабо (Szabó Lőrinc) (1900-1957) 

 

 

НОМЫР НО КУРЫТЭК ЧЫЛКАК     

 

Оско, со шимес шуыса, 

но со зэм. 

Яратскод ик ке тон, улонэд мед пöрмоз 

астэ быдтонлы, яке со выллем. 

Жаль мыным ваньмыз ик огъёзо калыкъёс,  

жаль закон, кудӥзъя ай уло на соос, 

Со зэмзэ ик кузё аслаз лул дуннеяз, 

кин луэ, кырласянь учкыса, раб сямо, 

но улӥ ке аслам гинэ мон катэя, 

шумпотон мылкыдъёс чик уз луэ тодмо, 

 

Тон уд луы мынам, весь аслад ке луид: 

озьыен, яратон пуштросэз ай öд тод. 

Нош астэ яратон мылкыдын ке воштӥд, 

кинлы ке но секыт ныпъетлы тон пöрмод.  

Ог-оген вошъяськон умойтэм кадь потэ: 

мон понна мукетыз ни маке но кулэ: 

номыре но Чылкак курытэк-витьытэк! 

Асьсэды гинэ туж яратӥсь кык муртлэн  

куспазы лушкемен нуиськись дуэльзы - 

со мукет, мон ини курисько троссэгес: 

мылкыдыд-малпанэд мед мынам луозы, 

мед луод мон понна улонлэн люкетэз. 

 

Кышкасько ини мон малы ке ваньмызлэсь, 

висёнлы сётӥськем, катьтэммем но сӥясь, 

но озьы но кулэ карисько тонэ весь, 

осконэ бен кошкиз ни ке но кемалась. 

 



 
 

71 

 

Тон сярысь малпанэ медам лу умойтэм, 

со мылкыд мед кошкоз шуыса палэнэ: 

возьмат тон аслэсьтыд мон азьын сётскемдэ, 

пöрмемдэ пöртэмлык палызлы дуннелэн. 

 

Малы ке шуоно, ог минут на кулэ, 

тон понна нимадлы, огнадлы тон понна, 

куке ас сярысьтыд малпамед на луэ, 

куке ас улондэ жаляськод ик ай на, 

куке тон ай öд лу кыӵе ке арбери, 

кудӥзлы тодмотэм улэплык но эрик: 

отчыозь тон уд лу умойгес, уродгес, 

отчыозь тон луод чылкак мурт мон понна, 

номырид но уз лу монэным огкадез. 

 

Законэн утиськись мурт гинэ быгатэ 

кинлы ке луыны туж матын но мусо, 

нош закон ке уг уть, со пöйшур кадь луэ, 

тон нош лу мон понна яратон пуштросо. 

Лампаез кысыку сямен эн улы тон, 

югытэн адӟеме тонэ котьку потэ, 

эн но вера номыр, эн тод, ма со бöрдон, 

медад вуы ноку потонтэм пытсэтэ, 

мон соку валало, мынэсьтым сьöсьлыкме 

тон уд ни курласькы шуыса чик юнме. 

 

Берыктӥз Иосиф Иванов 

Янош Пилински (Pilinszky János) (1921–1981) 

 

 

АПОКРИФ 

 

Малы ке шуоно соку ваньзы куштозы. 

 

Нимаз луоз инбамлэн но пыраклы 

дунне пыдэсысь музъемъёслэн 

но нош ик нимаз пуны каръёслэн шыпытсы. 

Омырын кошкись тылобурдо уллё. 

Адӟомы султӥсь шундыез, 

кудӥз шузимем синчебер кадь бак но 

чакласькись кыр пӧйшур кадь гань-гань. 

 

Ссылкаын сазь возиськыку, 

малы ке шуоно отын уг яра уйёсы изьыны, 

калтыръясько мон, кызьы сюрс куаръёсыныз, 

вазисько мон, кызьы уйин писпу: 

 

Тоӥськоды-а аръёслэсь кошкемзэс, 

аръёслэнзэ, посӥськем музъемъёс вылтӥ? 

Валаськоды-а огкадь гыбдамлэсь кисыризэ, 

тодӥськоды-а шакырес киосме? 

Нош тодӥськоды-а сирота кылёнлэсь нимзэ? 

Нош тодиськоды-а, кыӵе вӧсь 

лёга татын пырак пеймытэз 

тэшкам пыдъёсыныз но тяпаосыныз? 

Уез, кезьытэз, гуэз 

каторжниклэсь кеӵевыл берытскись йырзэ, 

тодӥськоды-а пумем тусьёсты, 

мур дуннеысь курадӟонэз тодӥськоды-а? 

Шунды тубиз. Векчи писпуос пеймытэн 

уродъяськись инбамлэн инфра-горд тыл 

пушказ. 

 

Озьы кошкисько мон. Быронэн ваче син 

чал-чал вамышъя одӥг адями.  

Номыриз ӧвӧл, вужерез гинэ. 

Бодыез вань на. Уар
*
 дӥськутэз но вань. 

 

2 

Соин дышетски мон ветлыны! Та 

бер, курыт вамышъёс понна. 

 

Собере ӝыт вуоз, аслаз нӧдэныз мон вылын 

измоз 

уй, нош мон кынем синлысъёсы улын 

чаклало кошкемлэсь мынэмзэ, пӧсям 

пичи писпуосты но пичи вайёсты, 

Котькуд куарезъя пӧсь, пичи нюлэсэз. 

Куке но татын рай вал.  

Уйжомон куспын выльмись вӧсь: 

солэн маке быдӟа пуосыз кылӥсько! 

 

Доре потэ вал, доре бертэм, 

кызьы со но вуиз Библиын. 

Кӧшкемыт вужеры азбарын. 

Тӥяськем шыпытлык, коркан пересь анаен-атае. 

Вуо ни соос, ӧтё ни, куанеръёс 

бӧрдо но ини, канжаськыса ӟыгыръяло. 

Вашкала радлык выльысь ас бордаз кутэ. 

Гырпумъяськыса учкисько тӧло кизилиос шоры  

 

 

                                                 
*
раб 

Али гинэ огпол вазьысал тонэн ӵош, 

тонэн, кинэ сыӵе яратӥ. Ар бӧрсьы ар, 

но ӧй жадьы мон вераны, 

кызьы пичи пинал пул вискы, 

шокан пасез бырись осконме, 

вуо но тонэ шедьто шуыса. 

Чыртыям жугиське матын луэмед. 

Кыр пӧйшур кадь куалектэмын мон.  

 

Тынэсьтыд кылъёстэ, адями вераськонэз 

уг вераськы мон. Уло тылобурдоос,  

кудъёсыз али сюлэмзы пилиськыса кошко 

инбам ултӥ, тыл кадь пӧсь инбам ултӥ.  

Ӟырдам бусые бырттэм сирота пулъёс 

но вырӟылытэк ӝуась четлыкъёс. 

 

Уг валаськы мон адями вераськонэз, 

уг вераськиськы мон тынад кылыныд. 

Мынам кылы огшоры кыллэсь эшшо но 

дортэмгес! 

Ӧвӧл мынам кылы но. 

   Маке быдӟа зӥбетэз 

куашка омырын, 

куара сётэ башнялэн мугорыз. 

 

Тон нокытын ӧвӧл. Кыӵе буш та дунне. 

Садысь пукон, ураме вунэтэм кыллённи
*
. 

Лэчыт изъёс пушкын жингыр! вазе вужеры. 

Жадемын мон. Музъем пушкысь 

мычиськисько.  

 

  

                                                 
*
лежак 

3 

Инмар адӟе шунды шорын сылэмме. 

Из вылысь но кенер вылысь вужерме адӟе.  

Шокчытэк сылэмзэ адӟе 

вужерелэсь омыртэм пресс пушкын. 

Соку мон из кадь луэмын ини; 

кулэм кисыри, сюрс вандӥськемлэн суредэз, 

кырымам тэрымон сӧриськем пияла 

соку мон улэп макеослэн ымнырзы ини. 

 

Синву интые ымныръёсын кисыриос, 

уллань жильыртэ, жильыртэ буш ву кырем. 

 

(1952) 

Берыктӥз Елена Родионова 

Янош Пилински (Pilinszky János) (1921–1981) 

 

 

НЬЫЛЬЧУР     

 

Йöӟектэм луоын шып изись кортӵогъёс. 

Плакатъёс огенысь нюромем уйшоръёс. 

Коридор öс дорысь тон öд кысы тылдэ. 

Вирме мынэсьтым кисьтозы ни туннэ. 

 

Берыктӥз Иосиф Иванов 

Агнэш Нэмеш Надь (Nemes Nagy Ágnes) 

(1922-1991) 

 

 

НАПСӤ             

 

Кызьы вералом? Кыл уг шедьты нокызьы 

ымме: 

Курадӟытэ монэ весь тынэсьтыд напсӥ-

мӧзмонэ. 

– Мынам мугоры сьöсь будос кадь ке луысал,  

Тон пыӵасал мон пушкы, ческыт зыныным 

кудӟыса. 

Мынам луысал шуныт но небыт мыт куэд,  

Ненегесь киосыд, кудъёсыз – тынад утетэд, 

Соос котькудаз инъетась учырын верало: 

Мон али но сыӵе ик, кыӵе вал азьло. 

Мынам тынад киосыд киосам лэзькемын,  

Мынам тынад сьöд йырсиед монэным 

Капчи бурд вылын кадь лоба но поръя туж етӥз 

лэйкась, ворекъясь, пум-йылтэм улостӥ. 

Ас пушкам пыӵатсал ӵыжатскись сӥль-вирдэ 

быдэссэ,  

Кудӥз нап, туж ческыт, тропикысь емышъёс 

кадь зэмзэ, 

Но шимес мусолык пуштроссэ со ческыт 

зыныдлэсь, 

Кудӥз шырбыж но, шалфей но выллем ик 

пересь. 

Копаксэ ас пушкам тынэсьтыд омырлык кадь 

лулдэ  

(со мыным йыр вадьсын ворекъясь лампион 

кадь потэ), 

валатэк кöттырем-буйгамме, быдэссэ пыӵатсал,  

мынам мугоры сьöсь будос кадь аксым ке 

лусал. 

– А озьы? Эшшо мар? Мыным буйгатскон 

тодмотэм. 

Тон яратскод, мон тонэ яратско. Кыӵе 

осконтэм. 

 

Берыктӥз Иосиф Иванов 

Ласло Надь (Nagy László) (1925-1978) 

 

 

ТЫЛ  

 

Яркыт тыл 

тон чеберлэсь но чебер, 

лопыръякуд, кизили кужымен 

тон эсты паровоз гурез кулытозяз, 

ну азьлань, чылкак оген луон 

медам пöрмы секытлыклы, 

яркыт тыл, 

тон чеберлэсь но чебер, 

лул бурдъяськон, быдэс индунне, 

усьты тон сяськадэ вир виясь тылобурдоын, 

сут, азьпал улон радлыктэ мед тодытоз шуыса, 

ӟырдам, но пень луымтэ лыос, 

бурдъясь кылъёс кулэ, 

яркыт тыл 

тон чеберлэсь но чебер, 

вормонлы шумпотон йö пушкын, 

эн чида, бöрсьысь бöрсьы пересьмиськом 

шуыса, 

асьме лул пушкамы кузь тушо луыса, 

улон радлык сярысь малпанэн сӥялскыса, 

кытын вань вузъёс но лул вузан, 

дӥся выжыкылысь кадь яркыт дӥсен,  

ну сое отчы, кытчы лэземын öвöл, 

зарезь йöос вадьсын ортчись балэ, 

егитлыклэн инмарез, 

яркыт тыл! 

 

Берыктӥз Иосиф Иванов 

Ласло Надь (Nagy László) (1925-1978) 

 

 

КИН НУОЗ ЯРАТОНМЕ 

 

Мынам улон ке туж жадёз, 

кин ӟоз чикыртэмез кылзоз? 

Кин-о шунтоз гӧртэм ваез? 

Кин ошиськоз вуюисе? 

Небыт мулы пӧрмытыса из-  

макесэз кин ӟыгыртоз бӧрдса? 

Кин яратоз борддор вылысь  

йырсиосты, вирсэръёсыз? 

Куашкам осконъёслы кинэд 

кырсь кылъёслэсь ӝутоз выль черк? 

Мынам улон ке туж жадёз, 

кин ӧрӟиез нош кышкатоз? 

Нош кин пиняз кутса поттоз 

Яратонзэ шур сопалозь? 

 

(1957) 

Берыктӥз Елена Родионова 

Дюла Ийеш (Illyés Gyula) (1902-1983) 

 

 

БАРТОК
*
    

 

«Какафония-а кулэ?» –  Бен, кулэ!  

Соос понна со сюлэм буйган ке луэ! 

Музъем вылэ усись стаканлэсь тыш-таш 

тышкаськонзэ,  

пила пиньёслэн висказы сюрем эголлэсь вузӥсь  

ӝуштэмзэ  

дышето кубыз но кырӟась ньылон –  

уз луы гармония, уз лу тупаса улон  

кильтро чеберъям, но ворсам концерт залын, 

куке ой-кунэрес мылкыд сюлэм вылын! 

 

Какафония-а кулэ?» –  Бен! Соос понна со 

Сюлэм буйган ке луэ, малы ке шуоно,  

вань на, вань на лулыз «калыклэн»,  

«калык» улэ но куара поттылэ!  

ваче зыраськись кортъёслэсь но излэсь  

тышкаськон куаразэс –  

Фортепианолы но радъям-тупатъям сиослы  

чаклам крезьгурез, 

озьы гинэ сётэмын бере улонлы 

аслэсьтыз чурыт зэмлыксэ валаны, 

угось ӵапак та «какафония» шуонлэн 

пуштросэз, 

адысь кадь шимес куаралэн ожгар ой 

мылкыдыз  

кылдыто улонын чебер радъямо инъетэз! 

                                                 
*
 Бе́ла Ба́рток (Bartók Béla) (1881-1945) – венгер 

крезьгурчи, пианист но музыковед-фольклорист.  

https://ru.wikipedia.org/wiki/1881
https://ru.wikipedia.org/wiki/%D0%9F%D0%B8%D0%B0%D0%BD%D0%B8%D1%81%D1%82
https://ru.wikipedia.org/wiki/%D0%9C%D1%83%D0%B7%D1%8B%D0%BA%D0%BE%D0%B2%D0%B5%D0%B4%D0%B5%D0%BD%D0%B8%D0%B5
https://ru.wikipedia.org/wiki/%D0%A4%D0%BE%D0%BB%D1%8C%D0%BA%D0%BB%D0%BE%D1%80

Малы ке шуоно, ӵапак со ой ик öте асьмеды 

выллане гинэ кыстӥськись чебер кырӟан пыр –  

Улонлэн гармониез но шонер радлыкез доры, 

Сотэк быроз та дунне; 

Луоз ортчыт бер, 

Калык выльысь ке öз кутскы кырӟаны – чебер! 

 

Чиед, чурыт сямо крезьчи, ас калыксэ гажась 

мадьяр 

(тросэз эшъёсыд кадь ик – «туж тодмо») 

Тодон понна, та улонын луэ мар бöрсьы мар,   

калыкедлэн лулыз пыдсы лэзькид тон но  

пыдлоысьтыз ньылон кадь шахталэн  

выллань келяд зол кеськемдэ тон рупор пыр 

бадӟым но юзырес-кезьыт залэ, 

кудаз ке люстраос – кизилиос ин тыр? 

 

Мöзмыт луэ, пелям кин ке шыпыртыку 

Буйгатскытӥсь-зӥбломытӥсь кылъёс; 

Анай но кулэмын ини – люкиськыку 

медаз вал чузъяське такмак кадь кырӟанъёс; 

Коркаосмес но талазы – кинлэн на бен луоз  

шарманка куараен кадь бöрдэмез? 

Вань на-а калыклэн сюлмаз мур осконъёс? –  

куке со лэсьтонтэм ужпум луэ, юнме  

гинэ на нюръяське йырсазь, я вера тон, 

Чурыт но юн сямо, быдӟым крезьчи, 

Ай вань на асьмелэн мугмы – котьма ке но –  

оскиськыны, улон луоз капчи! 

 

Ай асьмелэн на вань луонлыкмы – 

ведь асьмеос öвöл кулонтэмесь –  

луэ сое шонерак учкеммы,  

мае палэнтыны кужымтэмесь. 

Кайгу йылэ гинэ, каро ке шып-лушкем. 

Вал на луонлыкмы, öвöл ни табере, 

сильтöл дыръя кариськыны синтэм,  

бöрысь пыкылыны: öд юрттэлэ! 

 

Усьтӥд тон улонын, мае усьтӥд, – 

ӵап со понна гажа тонэ калык - 

ӟечез но, сьöлыкез но возьматӥд,  

тон будыны юрттӥд ук милемлы 

огкадьёсын кадь ик вераськыса. 

Со – со сётэ буйгатскыны мылкыд! 

Чылкак мукет ужпум со, эсьмаса! 

Сюлэмлыко, пöяськонтэм, чылкыт! 

Кужым сётэ со лек вакытъёсы: 

Куке ыше оскон азьланезлы. 

 

Туж тау тыныд сыӵе бадӟым осконэдлы, 

Адын но нюръяськон понна кужым сётэмедлы. 

Тани со пум, кудӥз азьлань валтэ-нуэ. 

Тани пример, кин умойгес но яркытгес мадёз  

шимес кышкан сярысь но палэнтоз сое. 

озьы сюлэмлыко луон ответ сётоз   

дунне вылын улэммылы но лулчеберетлы,  

соин понна адэз но чидамед ини луоз. 

Угось сокем секыт вал асьмелы,  

веран понна уз шеделэ кылъёс. 

 

Пикассоысь кык ныроесь нылъёс, 

куать пыдоесь толэс луэм валъёс  

пыдлось ойгетысал гинэ золос, 

гырдаллясал, сое ке адӟысал, 

мае азьвыл чидам вал асьмеос,  

уз вала со, кин ас вылаз со секытэз öз тод, 

сое веран понна кылъёс но шат шедьтод, 

вуонояз но со кылъёс уз сюре, дыр,  

одӥг крезьгур гинэ, крезьгур вань дунне тыр,  

сыӵе ик, кыӵе со тӥляд, быдӟым кыктоослэн, 

быдэс улос пушказ выем кадь крезьгурлэн, 

кудаз шахта пыдсысь кадь вуж пöсьлык, 

кудӥз малпа, вуоноын мар кырӟалоз калык,  

вормон вылын со калыклы дурбасьтылэ,  

сое пытсэт сьöрысь мозмытылэ,  

тюрьма борддор ик музъемозь куашка, 

татын со, сьöлыко музъем вылын  

инмар сярысь вера лек кылъёсын, 

куашкатыны со алтарез но дась, 

яраосты йöнатыны сётэ усто эмбур 

тонэ улэп дыръяд умой кылӥсь-валась, 

чебер дунне вылэ валтӥсь крезьгур. 

 

Мед ужалоз эмчи, чылкыт ке малпанэз; 

кин ке крезьгур чиньыосын асьме лулмес 

йыгыръяса,  янгышатэк вала-шöдэ,  

Кытын кайгу, но пайдаё эмъюм сётэ 

Со муртъёслы, кинъёслэн ой бöрдонлыксы  

быгатысал асьме пушкысь но потыны, 

Но потыны уг быгаты, со интые 

 – кинлэн сюлмыз сукыр но сонгыро –  

Чузъяськытэ гурзэ лулсэр сиосыныз. 

 

Берыктӥз Иосиф Иванов 

Лайош Априлӥ (Áprily Lajos) (1887-1967) 

 

 

КАЛГИСЬ МУРТ МАЛПА КУЛОН 

СЯРЫСЬ    

 

Остэ, тол куазь йыгаськиз тынад черк öсъёсад. 

Со корт ӟирыё öс куспын мон гинэ сылӥсько  

но паймыса учкисько тынэсьтыд пиштэмдэ,  

кызьы юг сиосын со ваське мынам бодыен ки 

вылам. 

Ваньмыз ик пыдес вылазы, мон одӥгнам 

сылӥсько 

но кылзӥсько, мар вера тынад вöсясед: 

«Сюлмыныд синазькыль кар тон та дуннееез 

но кошкы отысь чылкак гольык мугорын –» 

 

Инмаре, тон уд быгатскы озьы сӥзьыны. 

 

Мон тодско, тынад пум-йылтэм музъем 

вылысьтыд 

гурезь пушкысь гу мыным кылдэмын, 

Со дыректэ, куке тынад тöлпери крезьгуред 

гудыртэ вылӥын-вылӥын тыпыос пöлын. 

Но вуиз ке тулыс, тэль луоз ни мынам, 

уте со монэ: сётэ мыным сиён но юон, 

уӵы чирдэмен сайкатэ монэ вазь ӵукъёсы 

но пыре гу пушкам тонэныд кылдытэм ӵушъял. 

Кузёе, гужем, сӥзьылэ кадь усись куаръёсын,  

вылёзяз сӥзьылозь ватэ мынэсьтым кайгуме: 

гольык пыд ветлӥсько мон тынад лысвуо 

лудъёстӥд 

но тынад пиштэмед веша мынэсьтым мöляме.

Нош поттэ ке монэ калгыны азьланез сярысь 

сюлмаськон 

но артэ ке бызе, кырӟанлы пöрмыса, пичи шур, 

кеськыса данъясько тынэсьтыд чагыр-лыз 

улостэ, 

шуласько но мон, Инмаре, тон сое кылӥськод. 

Вож буё ӝöк вылам сиёнъёс – кыр будӥсь 

емышъёс, 

йыр вадьсысь липет-тыл уг öтьы монэ ас дораз, 

но вера ай, вал-а куке тынад дунеед  

кинлы ке но сокем ик чебер, кыӵе со мыным? 

 

Азьлань мыныны ке кулэ, пельпум вылысьтым  

сурыкмем дӥсьёсме бен луоз ни зуркак 

куштэме, 

пыдкукысь еосы но уз луэ ини мон бордын. 

Инмаре, уг лу дуннедэ синазькыль кареме, 

но пото мон азьлань сюресэ, сыӵе ке луиз 

куронэд, 

тон озьы ке косӥд: чылкак гольык мугорын. 

 

Берыктӥз Иосиф Иванов 

Золтан Йекели (Jékely Zoltán) (1913-1982) 

 

 

ВЫЛЬ СЮРСАРЛЫ     

 

Асьмеос, куанеръёс, ум улэ кык сюрсэтӥын, 

выль сюрсар асьмеды уз шедьты та югыт 

дуннеысь; 

кыллём пыдлоын, вадьсамы луоз инлэн вуж 

лызлыкез, 

вылӥын, вылӥын паймымон выль машинаос 

бергалозы. 

Кесязы коркаез, кудаз асьмеос вордӥським, 

– Табанэз
*
 сямен. Асьмелэн валесмы, пуконмы 

ӝуазы. 

Тросэз книгаос, кырсь кие вуыса, ышизы-

быризы – 

Кытчы пыризы асьмемын суредам суредъёс? 

Сюресъёс вылын ни выльёсыз пыдкукъёс 

ӟукырто, 

Мукет дӥсьёсын поръяло мукетэсь нылашъёс. 

Юн пытсам вуж виналэн лулыз-кужымез кадь: 

асьмелэн вöтъёсмы весь напгес, ческытгес 

луозы. 

Отӥяз инмысен асьмелы шоналоз дыр-вакыт, 

Шундылы пöрмыса, маятник кадь дыртытэк, 

Кöломы ни, асьме музъемлэн мукет пал сэрегаз, 

Изэн бинялтэм кузь лыо инкъёслы укшаса. 

 

Берыктӥз Иосиф Иванов 

                                                 
*
 Табан – туала Будапештлэн I но XI ёросъёсаз 

пырись музъем. 

Домокош Силади (Szilágyi Domokos) (1938-

1976) 

 

 

ГУРЕЗЬЁС, ПИСПУОС, ТУРЫНЪЁС 

  

Гурезьёс, писпуос, турынъёс, лекпыр-вож, лыз 

яркыт инпутры, сюлэм ӵыжы-выжыос, 

Адӟисько тодэ ваёнысь, кызьы тӥ шонтӥськоды 

йырыныды, мусоос, 

Жадем быгытъёсы но тодазы возё на тэльёсты, 

кион зыноесь лушкем сюресъёсты, 

Куаро хижинаосты, инбам тыр куаро 

пилемъёсты, сукыр но куаро туннельёсты, 

Гылтӥське, ыше жадён татын, кытын 

шыпытлык гонӟыртыса ворттэ ваменэс, 

Мертай мон вамышъёсыным тэлез, вамышъяса, 

кылдытъяй ӵаштыртӥсь букваез, 

Эркын лобась крезьгурез, пальышась писпуос 

улэ вöлскем шулдыр мылкыдэз, 

Кисьтӥськиз шундылэн вирез, пылатӥз со 

дунневылэз-пизэ-югытлыкез-шыпыртэмез, 

Мынам сюлэмам, коньылэн вай пумын пукемез 

кадь, пуке мае ке но витён, 

кызьы инлэн липет вылаз сарана сяська бурдо 

кизилиос ворекъяса öтё 

– синлыс сьöры ватэм синъёс пушкы пыӵамын 

нуназе югытлык, кынмыса  –: 

Возьмаськон, тӥлесьтыд оскондэс-сяськадэс-

букваостэс лыдӟыны быгато шуыса, 

пушкысьтым дунневыл кужымез, гурезез, 

писпуэз, турынэз. 

Гурезьёс, писпуос, турынъёс, лекпыр-вож, 

яркыт лыз инпутры, сюлэм ӵыжы-выжыос, 

Адӟисько тодэ ваёнъёсам, кызьы тӥ 

шонтӥськоды йыръёсыныды, мусоос. 

Вакчияк – тӥ лякытлык –; лулысь-сюлмысь – тӥ 

буйгатскон  –; 

Мынам устоез ӝыные тӥледлы ыстэ сюлмысь 

тау карон; 

Тӥ – дунне: омыр, ваньмыз адямиос шоканы 

мед быгатозы шуыса, 

Тӥ – пыӵал-тӥрлык, утиськыны, куке сьöрады 

нош мынэ ни кулон, исаса; 

Келяськоды вылӥе, визьды, синъёсты 

пумтэмлыклы, пöй, мед дышозы, 

Кулонлэн сямъёсыз тӥледлы луыса но тӥ понна 

чидатскись луозы, 

Озон омырен шокась шаеръёс, ошмесъёс, тӥ, 

нюлэс кизилиос, 

Тӥледды шулдыртыны, юрттыны öти-öтисько-

курисько мон золос, 

Мынам чиньы пумъёсысьтым ышиз ке мае ке 

возьман-шöдон,  

синъёсысьтым бадӟым югытлык луиз ке пурысь 

но бездэм тузон, 

Тӥ выльысь улӟытэ, тӥ, узыр сюлэмоос, 

улэплык сётӥсь оскон, 

лушкало тӥлесьтыд сюлэмдэс, выль кылъёс, 

крезьгуръёс, визьлыкъёс , 

Тӥлесьтыд, котьку тӥлесьтыд, гурезьёс, 

нюлэсъёс, писпуос, турынъёс. 

Гурезьёс, писпуос, турынъёс, лекпыр-вож, 

яркыт лыз инпурты, сюлэм ӵыжы-выжыос, 

Тӥледды шулдыртыны, юрттыны öти-öтисько-

курисько мон золос, 

чебересь йылоесь, пилемъёс доры сузисесь, 

ужъёсме умоен лыдъясесь изгурезьёс, 

тöл шорын джига эктонэз эктӥсь куакъёс-

нылпиос, малпаськись пилемъёс, 

эктӥсь шур öръёс, кышномуртлэн чупамез кадь 

сэзьдӥсь, зэмос 

шутэтскон сётӥись но яратон сямен улӟытӥсь 

пичи тэль кушъёс,  

нап шумпотонъёслэн анай-атайзы, тӥ дуре мон 

пушкын андан кадь чиданлыкез –  

маяллясь киос, небыт валес, сэзь йырвизь, 

кудъёсызлы луоз котькинлэн ик вазиськемез, 

кудъёсыз ноку уз куштэ, кудъёсыз оскыто но – 

катьтэммем муртлы – валэктон сёто, 

яратӥсь адями, кудӥз кайгуэз вие; огсыр 

улосъёс, кудъёсыз осконлык пыӵато, 

нюръяськонмы чебер, дуннеысь вань калыклэн 

улэм-вылэмез  но чебер шуыса, 

но жуге дышетон вылысь, пуромытэ 

нюръяськон мылкыдылэсь тылӝузэ, озьы 

лэсьтыса, 

гажа со монэ, мон но сое мед гажалом но сямы 

сазь но кылзӥськись мед луоз – 

со понна бадӟым тау тӥледлы, гурезьёс, 

нюлэсъёс, писпуос, турынъёс. 

 

Берыктӥз Иосиф Иванов 

Иштван Кормош 

 

ТÖДЬЫ СЯСЬКА    

 

Тöдь сяська кужмо зор кадь музэ уськытъя 

бурдъёссэ 

дуно изъёслэсь кылдэм ву тулкымын тöл-куака 

миське тылызэ 

вож чебер йырсизэ кукуруз эркынак лэзьяллям 

ни быдэс 

куашкась сяська бурд куарая лоба азвесям кадь 

вотэс 

 

тöдь сяська тынад киосад пеньлы пöрмытскись 

сарана 

тынад пень луись кырым пыдсысьтыд 

пызйытскись сарана 

пеньлы пöрмись ву быземысь кызьы куашкалля 

сяська бурд 

ышид тон кудӥз асьме куспамы вал инмысь 

крезьгур-шуд. 

 

Берыктӥз Иосиф Иванов 

Шандор Вереш (Weöres Sándor) (1913-1989) 

 

 

ФЕЯ    

 

Мамык тылы Мамык тылы эктэ, 

Котыр трос ангелъёс пуксьылэмын, 

нош эбекъёс пельто кубызъёссэс, 

туж трос ӟозъёс шудо скрипкаосын. 

 

Мамык тылы Мамык тылы шудэ, 

сэзесь бурдъёс сӥзе со парьспилы, 

вылаз пуксе, лобӟытскыны косэ, 

бöрысь берыктыны серемеслы. 

 

Мамык тылы Мамык тылы лэсьтэ 

куашкатонтэм борддор ӵукна буслэсь, 

корка пушкын нош куноос туж трос, 

со карлик эксэйлэн нылыз-пиез. 

 

Мамык тылы Мамык тылы выдэ 

сӥзьыл куарлэн вылаз, каньсыраса, 

куалялюльы солэсь умзэ уте, 

ачиз но вай пöлын нырулыса. 

 

Берыктӥз Иосиф Иванов 

Шандор Вереш (Weöres Sándor) (1913-1989) 
 

 

VALSE TRISTE 

 

Пересь, салкым ӝыт вамышъя. 

Садын виноград дырекъя.  

Сое бичасьёс чалмизы. 

Ватско пересьёс доразы. 

Бусэ выемын черк вырйыл, 

кирос улысь шар мальдэмын, 

пеймыт сильтӧлъёс дыртыса 

кошко лудъёсты коттыса. 

Усе кырӟанэз гужемлэн, 

пересьёс ватскизы ни дэмен, 

вужер но салкым та ӝытэ, 

куаклэн мугорыз  ӵаштыртэ. 

Пӧсьто адями сюлэмъёс. 

Лобо огпорма гужемъёс. 

Мар вал, со ӧвӧл ни тодмо. 

Тодэ ваёнъёс ӝог вужмо. 

Кырын ӟырдаллям писпуос. 

Коркан бӧрдыло нылашъёс. 

Малы ымдуръёс уг пишто? 

ӝытъёс лыз карса чепыльто. 

Мар вал, со ӧвӧл ни тодмо, 

тодэ ваёнъёс ӝог сылмо. 

Пӧсьто адями сюлэмъёс, 

одӥг кадь лобо гужемъёс. 

Куаклэн ӵаштырто вайёсыз. 

Жуге гырлызэ ни сӥзьыл. 

Слива гӧртэмлы сётӥськем 

салкым но пересь бер ӝытэ. 

 

(1932-1935) 

Берыктӥз Елена Родионова 

Ференц Юхас (Juhász Ferenc) (1928-) 

 

 

ӜЫТ ВÖСЯСЬКОН   

 

Сёт на мыным коть кöня ке ар 

Инкуазе: кыл-ымтэм но аксым Инмар, 

лушкемлык, азьланьзэ бусо сӥль пыр шöдон, 

оскон тыл, пöсекъян, чидан-кылдытон. 

 

Мон улонысь ай öй кошкы бере, 

чупам-магнитэн лякиськоз зэмбуре, 

лыз-чилясь кут выллем розаё призма пыр 

соку дуннеез мон учко ни котыр. 

 

Малы ке шуоно, улыны, улыны, 

улыны туж умой! Шур сямен бызьыны, 

син куспын тэлеӟись турын-куар сямен 

ӝог пушйыны ӟырдыт вожлыкен. 

 

Сю куасьмон дыръя кадь, куараен бöрдыны, 

югыт-юг тыл сямен ӟукыр карыны, 

трос сюро писпуысь укно вайёсын 

тöл-целлофан ӵаштыртэм кадь эркын. 

 

Лулы тынэсьтыд кöня ке ар куре, 

пыдло сюлэмам ватӥськем Инмаре: 

ай мед выль кырӟан мытыны луом дась, 

мед луозы кузьмадёс, туг, йырсазь. 

 

Сёт эшшо кöня ке огшоры кылбуръёс, 

пöртмаськись дуннеысь выль ыстэт мед вуоз, 

ваньмыз нуналъёс пöрмозы арнялы, 

медаз сӥя-быры паймон улонлы. 

Бен, куронэ на зэмзэ ик бусьтыр: 

сьöлык, курадӟон, кайгырон дунне тыр,  

дырез вийылӥсь ортчемез дырмертан, 

котьку ӟырдытлык, ноку но курдан. 

 

Тыл, йö, ваменскон, кизили ожмаськон, 

вирлэн чырсамез, сьöд-аксым вожомон, 

кулон вуытозь кыстӥськись яратон, 

тылыз мугорлэн: чичпотон пыр вормон. 

 

Дунне вылын бен улӥськод ке зэмзэ, 

кулэ лэсьтыны ма ке но кулэзэ! 

Ӝутскись коркалэсь йылсаны липетсэ, 

бöрысь витьыны шайгулэсь вуэмзэ. 

Угось куке но мон кошко сюй улэ, 

басьтоз мур зарезь монэ, кызьы ньылэ 

со зарезьлэн гудыръясь тулкымез 

ыбыса пась карем ву ул лодкаез. 

 

Ву ул лодкае – со мынам коросэ, 

чик лулскытэк выйытско берпумзэ. 

Вадьсысьтым дуннеын юг пишто сяськаос. 

Шайгуэ – музъем шар, со вылтӥ тэтча ӟоз. 

 

Берыктӥз Иосиф Иванов 

Шандор Канядӥ (Kányádi Sándor) (1929-) 

 

 

КИН КЕ ВЕТЛЭ ПИСПУОСЛЭН 

ЙЫЛЪЁСТӤЗЫ    

 

кин ке ветлэ писпуослэн йылъёстӥзы 

кин кенжытэ но нош кысэ кизилидэ 

солэн гинэ öвöл кышканъёсыз 

кинэ оскон кельтӥз берытсконтэм 

 

нош мон ай кышкасько но оскисько 

со шуг-лекын утись сюлэмолык 

со сюлмаськись-алӥсь кышкатӥськон 

монэн артэ вал сюресэ вылын 

 

кин ке ветлэ йылъёстӥзы писпуослэн 

нош мар луоз уси ке мон отысь 

эшшо огзэ кизилиез югыт тылэн 

со кенжытоз на-а мынам тылэ бордысь 

 

яке асме ик зол-зол кырмыса 

пöрмытскытоз пичи сьöд кидыслы  

уз пишты ни лулы ворекъяса 

али вордскись кизилиос вылын 

 

кин ке ветлэ писпуослэн йылъёстӥзы 

шуо тузон пырыослэн со кузёзы 

шуо ачиз со ӟечезлы оскон 

шуо ачиз со зол кышкан-шурдон 

 

Берыктӥз Иосиф Иванов 

Отто Орбан (Orbán Ottó) (1936-2002) 

 

 

VANITATUM VANITAS             

 

Та кылбур чур,  со копиез тынад кылбуредлэн, 

Юнме шорысь гинэ вирез сöрон, Колчей, 

Та кылбур чур, капка азяз вуиз ке кулонлэн,  

Вылтусызъя медло кыл пуштросэн валче, 

малы ке шуоно, выль даурлэн уз луы пайдаез, 

дантэм-сантэм луон туж вужмемын ни ке,  

йыр вадьсамы инбам пурысь но кунэрес, 

бадӟым майтал пульы кадь адӟиське. 

азьпаласьсэ мыдлань валан но революциос, 

вир кисьтӥське шур ву выллем бусьтыр. 

«Вань дуннеен калык мед кивалтоз!», 

Вордске вылез палач, кылдэ вылез батыр. 

Выль лэсьтэм уж, ворме ик ке, сисьме-куашка,  

Шукыяське верам кылмы, вал кизь выллем, 

Оскон пыртэ тылскем тыллэн пушказ –  

Уг югдыты со чик но, мальдытэ гинэ. 

 

Питыр-котыр, питыр-котыр, питыр-котыр,  

Питыр-котыр берга-ветлэ югыт дунне, 

Чакла ке азьланьзэ, учке ке азьпала дауръёс 

пыр,  

Вите азьвылэзлэсь берытскемзэ гинэ. 

Но мар вылез на вордӥськоз отын туннэ? 

Ведь адями адямиез туннэ ик сиысал вылэм –  

Öвöл вылез, вань азьвыллэн пöртэмлыкез гинэ, 

Тынад но, адями вийылӥсьлэн, тынад но, 

виемлэн. 

Катэз котьку чаклан-утён, шонерлыко улон 

Со умойзэ данъян сярысь выль выжыкыл гинэ, 

огдэ огед вузан, ортчыт узырмыны тыршон,  

сое пичи но ни уг дунъяло туннэ. 

Эрик – кескич радъян амал улон радэз,  

Шораз вашкалаысь пеймыт-сьöд нюлэслэн  

Ваньмаз ик кымето пасьын вань гожтэмез: 

Виылӥськод ке, виылы, но эркынак ик эн. 

 

Сьöд-пыдэстэм бушлэн вож кипарис ваез, 

Кизилиос пöлын тöл пелляське ырак. 

Астэ данэ поттон понна утчан данэз, 

Куке кылмы гинэ но кылбурен вера; 

Визе пыӵам малпан но кариське соя, 

малпа со, куролэсь лэсьтэм улэп бакчасульдэр 

Сотэк кулоз ни шуыса ас бакчаяз. 

Тон шонты киыныд но мын азьлань сэр-сэр. 

 

Берыктӥз Иосиф Иванов 

Имре Оравец (Oravecz Imre) (1943-) 

 

 

КЕЛЬЫШЛЫ НУНАЛ        

 

Векчи вуаль кадь исамтэ лымы 

вужез, кырсез вылэ усиз уин, 

сое ӵужем но уг ик поты мыл, 

 

кезьыт сётскиз, омыр чылкыт луиз, 

шунды но пöсеныз уг пыжы на,  

но толлолэсь туннэ ни югытгес, 

угось выллань ӝутскиз пурысь вознэт, 

нёжал выльысь адске ини быдэс, 

 

матын но, кыдёкын но чылкак буш, 

котыр улос шыпак гинэ кылле, 

тэль лушкасьёс но уг ик адско чик, 

быдэс дунне кулэм-пумем выллем, 

 

бурдоослы сиён тырон тусе 

кин ке пуксем, кык пислэгъёс сиё 

татчы кисьтэм шундыберган тысез, 

 

öсэз чакласькыса, шыпак усьто, 

уг потты нокыӵе куара но мон, 

угось изе на гажанэ мынам, 

 

пуныослэн но мылкыдзы умой, 

потэмелы быдэ азбар шорам 

мерско бордам шудон понна монэн, 

огсыр гинэ быдэсъясько ужме,  

вуттӥськисько отчы-татчы пумен, 

асме капчи мон шöдӥсько туннэ, 

 

мед кулысал таӵе ик нуналэ. 

 

Берыктӥз Иосиф Иванов 

Дежё Тандори (Tandori Dezső) (1938-) 

 

 

ГАМЛЕТЛЫ СӤЗЁНЫСЬ 

 

– быдэс дунне вылын чылкак одӥг кароз 

анти-малпан гинэ. Та уж борды рос-прос 

котькуд басьтӥськемед пуштросэзъя  

чыры-пыры гинэ: размер, со быдэсъя 

котьку но мертаськон-чотан ужзэ;  

сыӵе шулан, кудӥз шудэ куараеныз гинэ – 

О, вошъяськись шонерлыко луон, 

Тонэ, кудзэ ни пужнымтэ дырлык  

Энер улаз кыткиз кулытозьлы – 

 

Берыктӥз Иосиф Иванов 

Дёрдь Петри (Petri György) (1943-2000) 

 

[Курике шедьытӥд, инмаре]     

 

Курике шедьытӥд, инмаре. 

Кызь куать ар ини мон бергасько 

улонын, öтьыса ас дорам, 

но озьы но визнан сӥньысэ 

малы ке но öз золскы мынам. 

Озьыен, шуредлэн вуосаз 

чик öвöл нокыӵе чорыгез. 

Нош тынад осконэд ке вань на, 

бырйы ни мукетсэ нумырез. 

Туж умой вал мыным, куке тон 

Уськытӥд быръёндэ мон вылэ. 

Табере нош потэ ни мынам 

куасьмеме, шундыя нюжкеме. 

 

Берыктӥз Иосиф Иванов 

Отто Толнаи (Tolnai Ottó) (1940-) 

 

 

ПИЛИНСКИЙ НОВИ-САДЫН 

 

Табере воксё уз яра ни гожъяны- 

кылбураны (кӧня пол тыршылӥ ини ке но 

и табере но кӧня пол тыршыло на 

кызьы бенӥ суредалляз wiener bahnhof-ын 

бартокез 

пуктыса чебер азвесь йырзэ) 

куке янош пилинский нови-садын 

(огпол та палъёсы вуылӥз вал ини зарезь дуре 

мынон сяменыз 

католик азбарын 

соку гожъяз вал дубровник сярысь 

город – со жалянлэн емышез шуыса 

кин ке оскысалыз-а ассэ борддорен 

плащен кадь шобыртэм городлы  

жалян кулэ луоз на шуыса но та бусьтыр плащ 

историлэн кырсь кулиссаезлы пӧрмыны 

быгатоз выльысь) 

но куке янош пилинский нови-садын 

тирпанов (ӧйтӧд кин со сыӵе) нимо 

рабочийёслэн университетазы 

мон доры лыктӥз но тау кариз туж матэ  

вӧлдэт шоры апокрифез вераз шуыса 

(кызьы бабич гинэ вералляз) 

кутӥськемез луиз туше борды 

малы ке шуоно ӧз кутӥськысалыз ке верамезъя 

усьысалыз шырпыё пуны кар кадь сцена вылын 

ваменак вераз али но шок-пуль луыса 

мон чылкак шӧдтэк шорысь пукси вал 

нырысетӥ радэ 

оло сыӵе буш медаз поты шуыса зал 

кириллицаен гожтӥллям плакат вылэ 

чебер букваос но монэ но сак кариськыны 

косӥзы 

отын янош шуыса плакат вылын 

лекция ӧвӧл со лудольф лыдпус сярысь) 

но мон зэмзэ но шӧдӥ яке усёз 

пияла дворецлэн шырпыё пыдэсаз вамен 

яке лобӟоз кеӵевыл 

шашылэсь пуктэм липет вылысь тылобурдо 

йырыныз 

но мон ӧй малпа ӵапак мынам туше борды 

кырмиськоз шуыса 

кызьы шуиз вань кужмысьтыз кык киыныз 

мон учки ненег киоссэ кудъёссэ тӥ тодӥськоды 

жадем киосы шуыса азяз ӝутӥз 

мынам пумитаз ваземе соин йырин 

(эшшо ке соин сомындаез кутӥськылӥзы ини со 

борды 

шинко но яратылӥз кысканы) 

шузи-мазигес луиз мынам озьы уг пот вал 

(мынам бӧрдэме потэ вал) 

зэмзэ вераса мукет дыръя но мынам туше 

борды 

со мед кырмиськысалыз трамвайысь 

зыраськем поручень борды кадь 

собере надь ласло вуиз шыпыртыса шиетыса 

(чатырес ныро вал со кӧня ке пилинский кадь 

ик)  

бодыеныз шуккыса городлэсь кунпуссэ 

сьӧд солдат лыктӥз шуыса 

(тани лыктӥз тани татын 

солдыт музъем тусо дӥсен 

ачиз музъем сьӧд пась дуртӥз лазурен 

котыртэм) 

огпол ми пумиськиськом вал ини парижын 

вералляй берло ӝыт сиськыкумы 

мускытсэ мон шӧдӥ на porte-des-lilas-ын 

(самой яратоно фильмелэн нимыз но сыӵе ик 

трос вал со палъёсын арабъёс 

али нош кызьы даниэль кишш шуысал 

югославъёс но мукет мадьяръёс) 

отын улӥ мон собере кӧня ке арня ӵоже тӥ 

дорын кадь ик 

отын юаз дэймыса янош лилла вылэ черектыса 

отын (целан улланьынгес улӥз rue-ын avenue 

poincarе-ын ӧз ке 

пилинский целанэз ӧз тод чоранэн эшъяськиз) 

отын со коркан из гинэ но сисьмемын 

но уйзэ лилла вылын ӧз ортчыты ни 

ультравиоллаен пиштыса ӝуатскизы вань 

тылъёс 

нош мон куалектыса ньыльдон градусэн  

потӥ ул дэремен гинэ со тыл шоры 

(мастерскойын веразы соос ӝуатӥзы шуыса 

тылэз 

соку гинэ поттэм книгаосты интыяллям) 

люкиськыкумы мар ке вераз на 

(бори эмчи сьӧрлонгес дарвашен даллашиз 

ӟучъёслэн сӥтанысьтызы потӥды кесяськиз 

но кыӵе ке вормон белградын и конешно 

собере пештын со кыстӥськиз на) мар ке вераз 

ӵуж машинаослэн зыраськем рукояткаоссы 

сярысь 

чиданы луонтэм огназы шуыса 

но возьмало шуыса кальвин площадьын уллёи 

сюрес дорын 

возьмало ассэ со отчы ошоз 

мон учки солэсь векчи жадем чыртызэ 

но кӧня ке ар ортчыса уйин 

зэмзэ но адӟи буш ӵуж трамвайын 

зыраськем ремень вылэ ошиськем 

пилинскийлэн чебер азвесь йырыз 

мон кутӥ таксиез сьӧразы мынэ шуи оло 

вандыны быгато на 

гангстеръёсын уг ужаськы шуиз со вожез 

потыса 

но газзэ зӥбиз 

мон газъёсын юрӟымез (гангстерез) котьку но 

лёгало.  

 

Берыктӥз Родионова Елена 

Андраш Ференц Ковач (Kovács András Fe-

renc) (19959-) 

 

 

БАБИЧЛЭСЬ АДӞЕМ КАРЫСА        

(Одӥг лириклэн беркылыз) 

 

Сюлворисько мон, юртты мыным, Бабич 

Михай! 

Эшшо одӥг пол, кызьы юрттылӥд ни 

азьло, 

Маке но гуньдэ ньылонам, али мон зэмзэ но 

кышкай 

Азьтэм сямылэсь, соин гожъяме но уг 

пӧрмы оло, 

Вуонояз но уг пӧрмыты ноку ни, дыр, 

Öй но быгаты ук, соин мугоры кезегъя, 

Юзмыт тӧл йылын писпу куалекъям кадь 

зыгыр, 

Тырттэм вай пöлын кызьы кизили но 

сӥя, 

Кӧня курадӟон гожеръя, коскан суй-пыдме 

керттылэ, 

Огнам луэмысь, тарка но кеся со монэ, 

Катьтэммем мугортӥм, юскиськем суй-пыдтӥм 

но ветлэ,  

Улон-вылонлэн радлыкез выйытске 

пумонэ, 

Огшоры вераны но уг луы, макем со секыт, 

 Кылыд ке мога, паньса гинэ со улонэз,  

Огнад кылиськод ке чылкак, ачид асэныд, 

Лыктэ шып улон, ватэ мугорез со быдэс, 

Кӧня сонгроос… Эн  сёты ивор. Тон, Михай, 

Монэ валаны быгатод но сётод кенеш-

визь! 

Чуньы вакытысь тон монэн, мон но – далай,  

Тон, кибашлы луэмдэ калыклэсь ватыса 

шып карись! 

Со дырысен тон дорысь лыктыло иворъёс, 

Табере тон сярысь верало ни соос гинэ 

но, 

Кин азьвыл ӟургетӥз но тонэн даллашиз ӵем но 

трос, 

 Мода сьöры уйыса, соин со улэ пачкано, 

Вӧлэм-волятэм  из выллем ик чурыт но кезьыт 

Пурысь синпелет!.. Кема кыстӥськись 

кезегъян  

Уг вера пумит луэмдэ, уд вала малы но кызьы 

Поэт улонын аслэсьтыз мылкыдзэ 

возьматъя!.. 

Аскетлэн маскаез, ас пушказ выйытӥсь 

Чеберлык, 

Акылес ӟеч лэсьтон но зарни, астэ 

укыргес ик дунъям, 

Нокöня но уг сыло: укыр ик мултэс радъямо 

тодонлык, 

Со форма гинэ!.. Пим-па-памм. 

Но кутькуруть. Отӥяз но озьы ик. Бабич, юртты 

мыным, 

Дышетӥсь! Лэзьы вал тон мыным 

лобаны 

Выйись шормуӵлэн вадьсытӥз эркын лулыным! 

Нош ик лэзь вал, Просперо, палсинмын 

ке но коть учкыны 

Пöямо дышетскись пиедлы, тэрытскись 

ляльчилы  

Лушкемен коть сое, мае öвöл учкыны 

лэземын, 

Малы ке шуоно, со уг адскы, валаны но уг луы 

малы: 

Капчигес со солэсь, мар малпанын гинэ 

кылдытэмын, 

Тöлэн лисъяськись задачник-книга, кинъёс 

асьмеос, 

Ма понна, кызьы но марлы пöрмытском 

азьланяз, 

Кызьы ке бубыли но гурезь сектала – пöртэм 

макеос,  

Куке со ветлэ тэтчаса, лобаса, ӝутске 

вылӥе асланяз! 

Дунне яратон нош öте, дырекъя, кыдёке-

кыдёке, 

Вылтӥяськем пыр сётскон мылкыдэ со 

мынэ, 

Но потэ на берен ас музъем вылаз ик 

берытскем,  

Кызьы ке ангелъёс люкасько трос кузя 

огинэ; 

Малы ке шуоно, аслыд курадӟон но кайгу 

кадырлан–  

сыӵе ини адями – ачизо но чылкак 

ачизтэм, 

Сукыр, шып сямо, мугорзэ чиданлы дасялля со 

ялан, 

вашкала грек трагедилэн тӥям размерез 

выллем; 

  



 
 

111 

 

Чуръёслэн пушказы ватӥськем улонрад: роль 

шедьтэмын! 

Мынятэ, мылкыддэ но ини быдэсак 

киултэ, 

Дорамы весь öте… Бабич Михай, юртты вал 

тон мыным! 

Шöдытэк-валатэк кадь вуим мöйымон 

вакытэ, 

Кытын ин сюреслэн югытэз бус пöлы ӝог синэ, 

Сöриське-тӥяське вазьыса ӟукырак-

лосырак  

Öвӧллэн но ваньлэн куспазы. Тодӥськод тон 

гинэ, 

Лул макем ӝоглыко, ыше но макем со  

шуак, 

Омырлэсь пельтыса кылдытэм механизм со – 

поэт, 

Султэ ке дунне чуслыклэн ик дураз,  

Йырыз бергаса со усе, бöрдонлэсь но öвöл ни 

кутэт, 

Ужъёсмы верало ке но бен, мар луоз 

азьланяз. 

Эн шуы: номыр но öвöл ни кулэ! Эн лу тон 

аслыд пöечи! 

Nunquam revertar
*
! Дышетӥсе, тон 

юртты мыным! 

Тон ваньзэ тодскод ук, тон вань учыръёс пыр 

ортчид, 

Валад формаё, форматэм луонэз 

визьмыныд –  

  

                                                 
*
Латин кылысь «ноку но уз вуэ» шуыса берыктӥське 



 
 

112 

 

Бабич Михай, лэзь монэ – вите азьпалан выль 

сюрес,  

Эн потты вождэ, тон шуыса вазисько ке 

тыныд, 

Кызьы шуо ог-огзэс куанеръёс, Ион Инмарез, 

Кызьы дун-сьöлыктэм муртъёсты яра 

шуыны. 

 

Берыктӥз Иосиф Иванов 

Лайош Партӥ Надь (Parti Nagy Lajos) (1953-) 

 

 

СИНПЕЛЕТ    

 

Изъёс вылтӥ ветлылымтэ кутъёс, 

Сыӵе ик аналтэм, вырӟылӥсьтэм, 

Бышкись гоно, чурыт куо пыдъёс  

Шунды пуксён палаз эмъян юртлэн. 

Кык пыдъёслэн, нырлэн синпелетсы. 

Мугор, койка, погмам валес котыр 

Но кулонлэн ог-кык тодметъёсыз 

Сэзъяллясько солань-талань огсыр  

Улэп дунне сьöрысь пельтӥсь тöлъя, 

Кызьы укыр ик мур лулскем улсын 

Йырысь йырсиосты шып ишкалля 

Гижыослэсь-чиньыослэсь кылдэм ӵем сын, 

Будоз ни со, кытын Лета шурлэн 

Кульчо öрез шонертӥське каллен, 

Вуэз пушкы со сураське солэн  

но буш гылӟе, майтал шукы выллем. 

 

Берыктӥз Иосиф Иванов 
 


